Монгол Улсын Их Хурлын 2013 оны намрын ээлжит 

чуулганы Өргөдлийн байнгын хорооны 11 дүгээр 

сарын 27-ны өдөр (Лхагва гараг)-ийн 

хуралдааны гар тэмдэглэл


Байнгын хорооны дарга Р.Бурмаа ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 17 гишүүнээс 9 гишүүн ирж, 52.9 хувийн ирцтэйгээр хуралдаан 10 цаг 15 минутад Төрийн ордны “Б” танхимд эхлэв.

Өвчтэй: Н.Номтойбаяр;

Чөлөөтэй: Г.Баярсайхан, М.Энхболд, Д.Сарангэрэл, О.Содбилэг;

Тасалсан: Д.Сумъяабазар, Ч.Хүрэлбаатар, Б.Чойжилсүрэн.

Нэг. Иргэдээс Улсын Их Хурлын бүрэн эрхийн хүрээнд хамаарах асуудлаар ирүүлсэн өргөдлийг шийдвэрлэхэд гишүүдийн ажиллах чиг үүргийн хуваарь.

Хэлэлцэж буй асуудалтай холбогдуулан Улсын Их Хурлын Тамгын газрын Өргөдлийн байнгын хорооны зөвлөх Д.Мягмарцэрэн, референт Э.Баярмаа нар байв.

Чиг үүргийн хуваарийг Улсын Их Хурлын гишүүн, Өргөдлийн байнгын хорооны дарга Р.Бурмаа танилцуулав. 

Хуваарьтай холбогдуулан Улсын Их Хурлын гишүүн Н.Батцэрэг, Ш.Түвдэндорж нарын тавьсан асуултад Улсын Их Хурлын гишүүн Р.Бурмаа хариулж, тайлбар хийлээ.

Улсын Их Хурлын гишүүдээс санал гараагүй болно.

Р.Бурмаа: - Өргөдлийн байнгын хорооны гишүүдийн ажиллах чиг үүргийн хуваарь, хэрэгжүүлэх журмыг батлахыг дэмжиж байгаа гишүүд гараа өргөнө үү.

Зөвшөөрсөн:                     9

Татгалзсан:
                      0
    
Бүгд:


           9

Гишүүдийн олонхын саналаар дэмжигдлээ.

Уг асуудлыг 10 цаг 30 минутад хэлэлцэж дуусав.

Хоёр. Өргөдлийн байнгын хорооны үйл ажиллагааны жилийн тайлан 

/2012-2013 он/.

Хэлэлцэж буй асуудалтай холбогдуулан Улсын Их Хурлын Тамгын газрын Өргөдлийн байнгын хорооны зөвлөх Д.Мягмарцэрэн, референт Э.Баярмаа нар байв.

Өргөдлийн байнгын хорооны 2012-2013 оны үйл ажиллагааны тайланг Улсын Их Хурлын гишүүн, Байнгын хорооны дарга Р.Бурмаа танилцууллаа.

Улсын Их Хурлын гишүүдээс асуулт, санал гараагүй болно.

Уг асуудлыг 10 цаг 45 минутад хэлэлцэж дуусав. 

Гурав. Иргэдийн өргөдлийг шийдвэрлэсэн байдал, үр дүн.

Хэлэлцэж буй асуудалтай холбогдуулан Улсын Их Хурлын Тамгын газрын Өргөдлийн байнгын хорооны зөвлөх Д.Мягмарцэрэн, референт Э.Баярмаа нар байв.

Өргөдлийг хэрхэн шийдвэрлэсэн талаарх танилцуулгыг Өргөдлийн байнгын хорооны зөвлөх Д.Мягмарцэрэн уншив.

Өргөдөлтэй холбогдуулан Улсын Их Хурлын гишүүн Н.Батцэрэг, Б.Болор, Ж.Батзандан нарын тавьсан асуултад Улсын Их Хурлын гишүүн Р.Бурмаа хариулж, тайлбар хийв.

Улсын Их Хурлын гишүүн Ж.Батзандан, С.Одонтуяа нар санал хэлсэн болно.

Уг асуудал 11 цаг 25 минутад хэлэлцэж дуусав.

Тав. Хуулийн биелэлтэд хяналт тавих талаар иргэдээс ирүүлсэн өргөдлийн судалгааны танилцуулга.

Хэлэлцэж буй асуудалтай холбогдуулан Нийгмийн даатгалын ерөнхий газрын Тэргүүн дэд дарга Д.Золжаргал, мөн газрын Бодлогын хэрэгжилтийг зохицуулах газрын дарга Ц.Дашдондог нарын ажлын хэсэг, Улсын Их Хурлын Тамгын газрын Өргөдлийн байнгын хорооны зөвлөх Д.Мягмарцэрэн, референт Э.Баярмаа нар байв.

Иргэн Б.Нямдаваагаас Засгийн газрын 1998 оны 92 дугаар тогтоол Монгол Улсын Үндсэн хуулийн зарим зүйл, заалттай зөрчилдөж байгаа тул хүчингүй болгохыг хүссэн өргөдлийн танилцуулгыг Улсын Их Хурлын гишүүн Б.Болор, Цэргийн тэтгэвэр тэтгэмжийн тухай хууль болон Нийгмийн даатгалын сангаас олгох тэтгэвэр, тэтгэмжийн тухай хуулиудын уялдаа холбоогүй байгаагаас иргэд хохирч буй талаарх асуудлыг Улсын Их Хурлын гишүүн Н.Батцэрэг уншиж танилцуулав.


Дээрх асуудалтай холбогдуулан Улсын Их Хурлын гишүүн Б.Болор, Д.Лүндээжанцан, Р.Бурмаа, Н.Батцэрэг нарын тавьсан асуултад ажлын хэсгээс  Нийгмийн даатгалын ерөнхий газрын Бодлогын хэрэгжилтийг зохицуулах газрын дарга Ц.Дашдондог хариулж, тайлбар хийв.

Улсын Их Хурлын гишүүн Ж.Батзандан Өргөдлийн байнгын хорооны хуралд  өргөдөл гаргасан иргэдийг оролцуулж, холбогдох байгууллагуудаас нь асуулт тавих, харилцан ярилцах боломжийг бий болгох нь зүйтэй гэсэн горимын санал хэллээ.

Р.Бурмаа: - Хуулийн биелэлтэд хяналт тавих талаар иргэдээс ирүүлсэн өргөдлийн дагуу Нийгмийн бодлого, боловсрол, соёл, шинжлэх ухааны байнгын хороотой хамтран ажлын хэсэг байгуулахыг дэмжиж байгаа гишүүд гараа өргөнө үү.

Зөвшөөрсөн:                     9

Татгалзсан:
                      0
    
Бүгд:

Гишүүдийн олонхын саналаар дэмжигдлээ.

Уг асуудлаар Нийгмийн бодлого, боловсрол, соёл, шинжлэх ухааны байнгын хороотой хамтран ажлын хэсэг байгуулахаар болов.

Хуралдаан 11 цаг 55 минутад өндөрлөв.

ӨРГӨДЛИЙН БАЙНГЫН 


ХОРООНЫ ДАРГА                                                         Р.БУРМАА

Тэмдэглэл хөтөлсөн:
ПРОТОКОЛЫН АЛБАНЫ 

ШИНЖЭЭЧ



                                    М.НОМИНДУЛАМ
МОНГОЛ УЛСЫН ИХ ХУРЛЫН НАМРЫН ЧУУЛГАНЫ ӨРГӨДЛИЙН 

БАЙНГЫН ХОРООНЫ 2013 ОНЫ 11 ДҮГЭЭР САРЫН 27-НЫ  

ӨДӨР (ЛХАГВА ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Р.Бурмаа: - Дотоод томилолттой 2, гадаад томилолттой 1 байна, 3 гишүүнийг ирцэд аваарай, хуралдаан давхацчихсан байгаа одоо орж ирнэ гэсэн. Тэгэхээр ирц бүрэлдсэн байна хуралдааныг эхэлье. Өнөөдрийн хуралдаанаар Иргэдээс Улсын Их Хурлын бүрэн эрхийн хүрээнд хамаарах асуудлаар ирүүлсэн өргөдлийг шийдвэрлэхэд гишүүдийн ажиллах чиг үүргийн хуваарийн талаар журмыг танилцуулж батална. Хоёрдугаарт Өргөдлийн байнгын хорооны үйл ажиллагааны жилийн тайланг танилцуулна. Иргэдийн өргөдлийг шийдвэрлэсэн байдал, үр дүнгийн талаар танилцуулга хийнэ. Хууль, тогтоолд иргэдээс ирүүлсэн саналын шинжтэй өргөдлийн танилцуулгыг хийнэ. Хуулийн биелэлтэд хяналт тавих талаар иргэдээс ирүүлсэн өргөдлийн судалгааны танилцуулгыг хийнэ. Энд иргэн Б.Нямдаваагийн өргөдөл байгаа. Нийгмийн даатгалын тухай хуулийн 15.7, Засгийн газрын 1998 оны 192 дугаар тогтоолын хэрэгжилтийн талаар өргөдөл гаргасан. Иргэн Чимэдцэрэн, Ш.Одонгэрэлийг өргөдөл байна. Цэргийн тэтгэвэр тэтгэмжийн тухай хуулийн 6.2, 6.3, 6.4 нь Нийгмийн даатгалын сангаас олгох тэтгэвэр тэтгэмжийн тухай хуулийн 3.3 дахь заалттай уялдахгүй байгаа талаар. Хэлэлцэх асуудалд санал байна уу? Хэлэлцэх асуудлыг баталъя. 

Нэг. Иргэдээс Улсын Их Хурлын бүрэн эрхийн хүрээнд хамаарах асуудлаар ирүүлсэн өргөдлийг шийдвэрлэхэд гишүүдийн ажиллах чиг үүргийн хуваарь.

Чиг хуваарийг танилцуулъя. Өргөдлийн байнгын байнгын хорооны 6.2-т Өргөдлийн байнгын хорооны дарга Улсын Их Хурлын бүрэн эрхийн хүрээнд хамаарах асуудлаар гаргасан өргөдөл бүрийг шийдвэрлэх үүргийг мэргэшсэн байдал, ажлын ачаалал, намын төлөөллийг харгалзан Өргөдлийн байнгын хорооны хоёр гишүүнд хуваарилна гэж, 6.3-т Өргөдлийн байнгын хорооны даргын хуваарилсны дагуу тухайн өргөдлийг хариуцан авсан 2 гишүүн Өргөдлийн байнгын хорооны ажлын албаны 5.1-д заасны дагуу бэлтгэсэн шийдвэрийн төслийг судлан шийдвэрлэлтийн талаар санал нэг бол Өргөдлийн байнгын хороонд саналаа танилцуулна. Харин өөр өөр саналтай буюу саналын зөрүүтэй бол Өргөдлийн байнгын хорооны хуралдаанаар хэлэлцүүлж эцэслэн шийдвэрлүүлнэ гэж тус тус заасны дагуу Улсын Их Хурлын бүрэн эрхийн хүрээнд хамаарах асуудлаар ирүүлсэн өргөдлийг Өргөдлийн байнгын хорооны 2 гишүүнд хуваарилах, шийдвэрлэх журамтай байгаа. Байнгын хорооны дүрмийг 01 дүгээр сард баталж ажлын албаны боловсон хүчнийг 4 дүгээр сараас бүрдүүлсэн. Зарим нь 5, 6 сард бүрдсэн байгаа. Улсын Их Хурлын тухай хууль, Байнгын хорооны дүрэмд заасан Улсын Их Хурлын бүх гишүүнд ирүүлсэн өргөдлийг судалж шийдвэрлэх чиг үүргийг бол энэ оны 6 сараас авч эхэлж байгаа. Тэгэхээр Улсын Их Хурлын гишүүдэд өмнө нь Улсын Их Хуралд гэснийг авч байсан одоо Улсын Их Хурлын гишүүдэд ирсэн өргөдлийг гишүүдээс өөрсдөөс нь асуугаад гишүүд өөрсдөө шийдвэрлэвэл шийдвэрлэнэ, Байнгын хороогоор шийдвэрлүүлье гэсэн хүсэлт гарвал Байнгын хороонд ирж шийдэж байна. Ингэхдээ Улсын Их Хурлын гишүүдэд хаягласан бүх өргөдлийг Байнгын хорооны ажлын алба хүлээж аваад гишүүдэд тэдний туслахаар дамжуулан танилцуулж, хэрхэн шийдвэрлэх талаар саналыг нь авсны үндсэн дээр шийдвэрлэж байгаа. Мөн хуульд заасны дагуу өргөдлийг  30 хоногийн дотор судалж шийдвэрлэх, хариу өгөхөөр заасан байдаг тул чуулган завсарласан үеэр гишүүдийг оролцуулахад хүндрэлтэй байсан. Тийм учраас энэ хугацаанд ажлын албаны зөвлөх 2 удаа солигдох, одоо 1 зөвлөхтэйгөөр үйл ажиллагаа явуулж байгаа гэх мэт хүндрэлүүд гарсан болно. Ийм шалтгаануудын улмаас гишүүдийг чиг үүргийн дагуу ажиллуулах боломжгүй байдал үүссэн байгаа. Одоо Байнгын хорооны ажлын алба бүрэлдсэн, Улсын Их Хурлын чуулганы үйл ажиллагаа жигдэрсэн энэ байдлыг харгалзан үзээд цаашид Улсын Их Хурлын гишүүний бүрэн эрхэд хамаарах өргөдлийг судалж шийдвэрлэх үүргийг мэргэшсэн байдал, ажлын ачаалал, намын төлөөллийг харгалзан хуваарь гаргаж байгаа болно. Хуваарийг та бүхэнд дурдсан байна. Байнгын хороонд харьяалагдсан байдлаар нь харгалзан үзсэн байгаа. Хууль зүй, төрийн байгуулалтын бодлогын асуудлаар Ж.Батзандан, Д.Лүндээжанцан, Ш.Түвдэндорж, Б.Чойжилсүрэн, Аюулгүй байдал, гадаад бодлого, байгаль орчин, хүнс, хөдөө аж ахуйн бодлогын асуудал М.Батчимэг, М.Зоригт, Д.Сумъяабазар, М.Энхболд, Эдийн засаг, төсвийн бодлогын асуудлаар Б.Болор, С.Одонтуяа, О.Содбилэг, Ч.Хүрэлбаатар, Нийгмийн бодлого, боловсрол, соёл, шинжлэх ухаан Н.Батцэрэг, Г.Баярсайхан, Р.Бурмаа, С.Ганбаатар, Н.Номтойбаяр, Д.Сарангэрэл. Энэхүү хуваарийн ангиллыг гаргахдаа Байнгын хороодын эрхлэх асуудлаар хамааруулан гаргасан бөгөөд гэхдээ Байнгын хороодын үйл ажиллагаатай давхцахгүй зөвхөн эрхлэх асуудлынх нь чиглэлээр ирсэн өргөдлүүдийг судалж шийдвэрлэхэд хамаарч байгаа болно. Шаардлагатай тохиолдолд бусад Байнгын хороотой хамтарсан хуралдаан хийх буюу ажлын хэсэг байгуулж ажиллаж болно.

Нийгмийн хамгаалал, тэтгэвэр тэтгэмжийн чиглэлээр харьцангуй их өргөдөл ирүүлдэг учраас энэ чиглэлд олон гишүүн хуваарилсан байгаа, ачаалал багатай гэсэн чиглэлийг нэгтгэсэн байгаа. Энэхүү хуваарийг хэрэгжүүлэх журмыг та бүхэнд танилцуулъя. 

1.Өргөдлийн байнгын хорооны ажлын алба иргэн, хуулийн этгээдээс ирүүлсэн өргөдлийг Их Хурлын бүрэн эрхэд хамаарах эсэхийг тодорхойлоод шийдвэрийн төслийг бэлтгэн хуваарилагдсан чиглэлийн дагуу 2 гишүүн танилцуулна. Хариуцсан чиглэлийн гишүүд өргөдөл хүлээн авах боломжгүй тохиолдолд Байнгын хорооны дарга бусад гишүүдээс сонгон өргөдлийг шийдвэрлүүлэхээр хуваарилж болно.

Гишүүд Ажлын албаны бэлтгэсэн шийдвэрийн төсөлд нэмэлт мэдээлэл, судалгаа шаардлагатай гэж үзсэн тохиолдолд гишүүнээс өгсөн чиглэлийн дагуу холбогдох мэдээллийг цуглуулж, шийдвэрийн төслийг дахин боловсруулна.


Өргөдлийг хариуцан авсан хоёр гишүүн ажлын 5 хоногийн дотор ажлын албаны бэлтгэсэн шийдвэрийн төслийг санал нэгтэй дэмжсэн тохиолдолд Өргөдлийн байнгын хорооны дарга гарын үсэг зурж баталгаажуулна. Гишүүд шийдвэрийн төслийн талаарх саналаа ажлын албанд цахим шуудангаар илгээж болно.


Гишүүн өргөдлийг хүлээн авснаас хойш ажлын 5 хоногийн дотор хариу өгөөгүй тохиолдолд  Байнгын хорооны дарга өөр гишүүнд хуваарилах эсвэл өөр өргөдлийг шийдвэрлэх боломжтой. Гишүүд орон нутагт болон гадаад улсад томилолттой байгаа тохиолдолд өргөдөл, шийдвэрийн төсөл, хавсралт материалуудыг хүлээн авч танилцах боломжгүй үед тухайн хариуцсан чиглэлийн өөр гишүүн танилцуулж шийдвэрлүүлнэ. Гишүүд саналын зөрүүтэй бол Өргөдлийн байнгын хорооны хуралдаанаар хэлэлцүүлж эцэслэн шийдвэрлэнэ. 

Ийнхүү Өргөдлийн байнгын хорооны гишүүдийг өргөдөл шийдвэрлэлтэд татан оролцуулснаараа Байнгын хорооны дүрмийг хэрэгжүүлэх, Улсын Их Хурлын бүрэн эрхийн хүрээнд хамаарах асуудлаар гаргасан өргөдлийг Өргөдлийн байнгын хорооноос шийдвэрлэж байгаа гэсэн утгаараа бүрэн хэрэгжүүлэх, хэвшүүлэх ач холбогдолтой юм.



Дээрх хуваарьт Ганбаатар гишүүнийг оруулсан байгаа. Ганбаатар гишүүний зүгээс манай Байнгын хороонд орох хүсэлтээ Улсын Их Хурлын даргад гаргасан . Ганбаатар гишүүний хүсэлтийг өөр нэг гишүүний хүсэлттэй хамтад нь шийдвэрлэхээр хүлээж байгаа гэж Тамгын газраас мэдээлсэн байгаа. Үүнд тухайн өргөдлийн асуудал дээр санал боловсруулаад ажиллаж байгаа гишүүд маань ажлын хэсэг байгуулаад ажлын хэсгийн шугамаар Байнгын хорооноос гарах тогтоолын төслийг боловсруулах гээд саналыг оруулж болох юм. Энэхүү журамтай холбогдуулан гишүүдээс асуулт, санал байна уу? Асуулт байна уу?

Н.Батцэрэг: - Хавсралтаас, 2 гишүүнд ажил хуваарилах юм байна шүү дээ.

Р.Бурмаа: - Нийтдээ 4-өөс олон гишүүн байгаа, гэхдээ тэр дотроос нь..

Н.Батцэрэг: - Хариуцаж авсан 2 гишүүн гээд тухайн өргөдлийг хариуцахаар Байнгын хорооны дарга шилжүүлэх юм байна шүү дээ. Тэгээд санал нэгтэй дэмжсэн тохиолдолд Өргөдлийн байнгын хорооны дарга гарын үсэг зурж баталгаажуулна гэж байна. Санал нэгдээгүй бол яах вэ?

Р.Бурмаа: - Байнгын хорооны хуралдаанаар оруулж хэлэлцүүлнэ. Ер нь бусад улс орны журмыг харж үүнийг хийсэн. Тухайлбал Германы Өргөдлийн байнгын хороон дээр намын төлөөллийг нь харгалзаж 2 гишүүнээр хуваарилдаг. Санал нэгдсэн тохиолдолд шийдвэрийг шийдээд явчихдаг. Хэрвээ зөрж байвал хэлэлцүүлдэг. Мөн дахиж судлах шаардлагатай гээд ажлын аппаратыг ажиллуулж болно. Үүн дээр ажлын хэсэг шинээр байгуулж болно. Ажлын хэсэг нь асуудлыг нарийвчлан судлаад Байнгын хорооны хуралдаанаар хэлэлцүүлж болно. Чуулган завсарласан үеэр зохицуулалт байхгүй болохоор хүндрэл гараад байгаа юм. Өргөдлийг шийдвэрлэх хуульд болохоор 1 сарын дотор хариу өгөх ёстой гэсэн зохицуулалт байдаг гэтэл чуулган 1 сараар илүү хугацаагаар завсарлачихдаг. Энэ үед гишүүд эзгүй тойрог дээрээ ажиллах, гадаад дотоод томилолт гээд явчихдаг, энэ үед хугацаанд нь хариу өгөх шаардлагатай болоод байгаа. Тийм учраас энэ дээр гишүүдээс цахим хэлбэрээр саналыг нь авч болно, утсаар авч болно, тухайн хуваарилагдсан гишүүд нь эзгүй байх юм бол бусад гишүүдэд, бүр байхгүй байх юм бол Өргөдлийн байнгын хороон дарга дээр тэр эрх шилжиж ирээд энэ асуудлыг шийдэж болохоор ингэж уян хатан зохицуулж өгөхгүй болохоор чуулганы завсарлагааны үеэр хүндрэл гараад байгаа юм. Сая зуны хугацаанд энэ байдал ажиглагдсан, аргагүй өргөдлийг шийдвэрлэх хугацаанд шахагдаад асуудлыг Өргөдлийн байнгын хороон даргаас илүү түлхүү ингээд шийдээд явчихсан тохиолдол байгаа. 

Ш.Түвдэндорж: - Ямар ч байсан 30 хоногийн дотор өргөдөл шийдвэрлүүлэхээр 2 гишүүн, тэгээд Өргөдлийн байнгын хороогоор ороод эцсийн байдлаар шийдвэрлэх юм байна. Энэ хүний гомдол, санал, өргөдлийг шийдвэрлэнэ гэдэг бол мэдээж Байнгын хороо ямар нэгэн тухайлсан шийдвэр гаргахад төвөгтэй байх л даа. Хүний  хохирч байгаа байдал, хүсэлтийг хууль дүрэмд тусгах гэдэг байдлаар янз бүрээр тэр ажлыг шахаж шаардах араас нь нэхэх боломж ямар юм байдаг юм бол манай Байнгын хороонд. Дээр нь хэрвээ тэгэхгүй байгаа тохиолдолд ямархуу санкц хариуцлага хүлээлгэж болох вэ? гэсэн зүйл нь Өргөдлийн хуулиар явж байна уу? Юугаар тэр асуудлыг шийдвэрлэх вэ?

Р.Бурмаа: - Их Хурлын бусад Байнгын хороотой адилхан бүрэн эрхтэй байгаа. Байнгын хорооноос тогтоол шийдвэр гараад явахад энэ бол Их Хурлын тогтоол шийдвэртэй адил явна. Тэр утгаараа болно. Энэ дээр жишээ хэлэхэд 100 мянган айлын орон сууцтай холбоотой асуудлаар иргэдийн хохирсон энэ асуудлыг шийдэж өгөөч гэсэн өргөдлийн дагуу нээлттэй хэлэлцүүлэг хийгээд Засгийн газарт 1 сарын хугацаатай үүрэг өгсөн, энэ үүргийн дагуу сарын дотроо Засгийн газраас  8 (+-1) хувийн хүүтэй орон сууцны зээлийг шийдвэрлэх тогтоол гарсан байгаа. Тэгэхээр иргэдийн өргөдлийн талаар хуулийн зөрчилтэй байдал, хуулийн хэрэгжилт болохгүй байгаа, Засгийн газрын тогтоол шийдвэр болохгүй, хэрэгжихгүй байна гэдэг энэ асуудлаар гаргасан өргөдөл дээр Их Хурал бүрэн эрхийн хүрээнд тогтоол шийдвэрүүдийг гаргаад явах боломжтой. Өргөдлийн байнгын хорооноос тогтоол гарч болно, Улсын Их Хурлын чуулганд бас оруулж болно, ажлын хэсэг байгуулж болно, өргөдлийг шийдвэрлэх эрх бүхий байгууллагуудад шилжүүлдэг гэхдээ Өргөдлийн байнгын хороонд энэ асуудлыг хэрхэн шийдвэрлэсэн талаар хариу мэдэгд гэсэн үүргийг бас хавсаргаж өгдөг. Улсын Их Хурлын бүрэн эрхэд хамаарахгүй өргөдлүүд маш их ирдэг. Үүнтэй холбогдуулан бид нар амаар юм уу буцаагаад явуулчихдаг байсан бол одоо өөр журамд орж байгаа. Энэ юу вэ гэхээр та ийм хуулийн дагуу бичиг  баримт юмаа бүрдүүлээд энэ албан тушаалтад өргөдлөө гаргаж хандаж болно гэсэн зөвлөмжийг өгч байгаа. Хуулийн тайлбарыг хийж зүйл заалтуудыг нь хавсаргаад тайлбарлаж явуулж байгаа. Хэдийгээр манайд хамаарахгүй байгаа ч гэсэн иргэдэд бас ийм эрх зүйн туслалцаа зөвлөмжийг өгч байгаа. Өргөдөл дээр амаар, бичгээр тайлбар өгч байна, бусад шийдвэрлэх байгууллагад нь шилжүүлэхдээ хэрхэн яаж шийдвэрлэсэн талаар буцаад мэдэгд гээд энэ талаар хариу ирж байгаа, хариу ирэхгүй үед араас нь шаардаж байгаа. Өөр асуулт байхгүй юу? Санал байна уу? Сая хуваарилалтын байдалтай санал нэг үү тийм ээ? Энэ журмын тогтоолын төслийг баталъя. 

9-өөс 9.

Хоёр. Өргөдлийн байнгын хорооны үйл ажиллагааны жилийн тайлан 

/2012-2013 он/.


Дараагийн асуудал Өргөдлийн байнгын хороо байгуулагдсанаас хойш хийж гүйцэтгэсэн ажлын тайланг танилцуулъя. Байгуулагдсанаас хойших 1 жилийн хугацаанд хийж гүйцэтгэсэн ажил нь шинээр байгуулагдаж буй Өргөдлийн байнгын хорооны ажиллах нөхцөл, эрх зүйн орчныг бүрдүүлэх, Өргөдлийн байнгын хорооны өдөр тутмын үйл ажиллагаанд мөрдөгдөх дүрэм, журмыг боловсруулах, Улсын Их Хурлаас иргэдтэй харилцаж, иргэдээс Улсын Их Хуралд хандаж гаргасан өргөдлийг шийдвэрлэх үйл ажиллагааг шинэчлэх, хууль, Улсын Их Хурлын бусад шийдвэрийн биелэлтэд хяналт тавих чиг үүргийн хүрээнд нийтийн сонсгол зохион байгуулах болон бусад үйл ажиллагааг шинээр бий болгохтой холбоотой судалгааны ажлыг хийж, санал, дүгнэлт гаргаж ажилласан.
Эрх зүйн орчинг бүрдүүлэх чиглэлээр болон 
хууль тогтоолын төсөл дээр ажилласан талаар 

Тайлангийн хугацаанд Өргөдлийн байнгын хороо нь 5 удаа хуралдаж, Өргөдлийн байнгын хороо байгуулагдахаас өмнөх хугацаанд Улсын Их Хуралд ирүүлсэн өргөдлийн шийдвэрлэлтэд хийсэн судалгааг танилцуулж, Байнгын хорооны дүрмийг баталж, Өргөдлийн байнгын хорооноос зохион байгуулсан “100 мянган айлын орон сууц” хөтөлбөрийн биелэлтэд хяналт тавих нээлттэй сонсголтой холбогдуулан Өргөдлийн байнгын хорооноос Засгийн газарт чиглэл өгсөн тогтоолын төслийг баталсан. Түүнчлэн чуулган бүрийн хугацаанд хийх ажлын төлөвлөгөөг баталж, тухай бүрийн хуралдааны хугацаанд иргэдээс ирүүлсэн өргөдлийн агуулга, шийдвэрлэлтийн байдлын талаар танилцуулж байна.

Өргөдлийн байнгын хорооны хуралдаанаас өгсөн чиглэлийн дагуу Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуулийг шинэчлэн боловсруулах ажлын хэсэг байгуулж, төлөвлөгөөг  боловсруулж, гадаад орны туршлага, дотоодын хууль тогтоомжийг судлах судалгааны ажлыг хийж эхэлсэн болно. 
 Өргөдлийн байнгын хорооны дүрэмд заасны дагуу Улсын Их Хурлын бүрэн эрхийн  хүрээнд хамаарах асуудлаар гаргасан өргөдлийг судалж, шийдвэрлэх ажилд намын төлөөлөл, ажлын туршлага, мэргэшсэн чиглэлээс хамааруулан Байнгын хорооны гишүүдийн ажиллах чиг үүргийн хуваарийг гаргалаа.
Хууль, Улсын Их Хурлын бусад шийдвэрийн

биелэлтэд хяналт тавих ажлын талаар

 Өргөдлийн байнгын хороо нь Улсын Их Хурлын 2010 оны 36 дугаар тогтоолоор батлагдсан “Шинэ бүтээн байгуулалт” дунд хугацааны зорилтот хөтөлбөрийн “100 мянган айлын орон сууц” хөтөлбөртэй холбогдуулан Засгийн газраас гаргасан 6 тогтоол, 1 тушаал, захирамж, санхүүжилтийн 2 гэрээ зэрэг баримт бичгийн судалгааг хийж, хөтөлбөрийн биелэлтийг хариуцсан байгууллагуудаас тайлбар, баримт гаргуулан авч, дүн шинжилгээ хийсэн.

Иргэдийн өргөдөлд дурдсан нөхцөл байдал, Улсын Их Хурлын 2010 оны 36 дугаар тогтоолын “100 мянган айлын орон сууц” хөтөлбөрийн биелэлтийг нарийвчлан судалсны үндсэн дээр Өргөдлийн байнгын хорооноос 2013.03.19-ний өдөр уг хөтөлбөрийн биелэлтэд хяналт тавих, орон сууц зээл олгогдохгүй зогссон шалтгааныг тодруулж, үнэн зөв мэдээллийг хариуцсан албан тушаалтнуудаас авч иргэдэд хүргэх, шийдвэрлэх арга замыг олох зорилгоор нээлттэй сонсгол зохион байгуулсан. Сонсголын үр дүнд “100 мянган айлын орон сууц” хөтөлбөрийн хэрэгжилтийн асуудлыг 4 дүгээр сард Өргөдлийн байнгын хорооны хуралдаанаар авч хэлэлцэж, Засгийн газарт хөтөлбөрийн хэрэгжилтийн улмаас хохирч байгаа 2720 иргэдийн асуудлыг яаралтай шийдвэрлэх чиглэл өгсөн тогтоол гаргахаар шийдвэрлэсэн болно.

Байнгын хорооны 2013.04.17-ны өдрийн хуралдаанаар “Улсын Их Хурлын 2010 оны 36 дугаар тогтоолын “100 мянган айлын орон сууц” хөтөлбөрийн биелэлтийг хангах, зөрчлийг арилгах асуудлаар Засгийн газарт чиглэл өгөх тухай” 02 тоот тогтоолыг гарган хохирч байгаа иргэдийн асуудлыг шийдвэрлэх, хөтөлбөр хэрэгжихгүй болсон шалтгааныг судлан хариуцлага алдсан албан тушаалтан тогтоогдвол хариуцлага тооцож ажиллах талаар тодорхой чиглэлийг Засгийн газарт өгсөн. Уг тогтоолын дагуу Засгийн газраас “Орон сууцны Ипотекийн зээлийн ерөнхий журам батлах тухай” 2013 оны 200 тоот тогтоол гарган шинээр 8 (+-1) хувийн хүүтэй зээлийн журмыг баталсан. Үүний дагуу 2013.06.17-ны өдрөөс эхлэн  8 (+-1) хувийн хүүтэйгээр урт хугацаатай орон сууцны зээлийг олгож эхэлсэн. Засгийн газрын Хэрэг эрхлэх газраас тус Байнгын хороонд ирүүлсэн албан тоотод “100 мянган айлын орон сууц” хөтөлбөрийн дагуу зээл авч чадаагүй иргэдэд энэхүү шинэ зээлийн журмын дагуу зээл олгохоор болсон гэж мэдэгдсэн болно.

Өргөдлийн байнгын хороонд хууль тогтоомжийн биелэлтэд хяналт тавих асуудлаар ирүүлсэн иргэдийн өргөдөлд судалгаа хийж, Байнгын хорооноос авбал зохих арга хэмжээг зохион байгуулах ажлыг хийж байгаа. Энэ ажлын хүрээнд Нийгмийн даатгалтай холбоотой 2 асуудлыг нарийвчлан судалсан бөгөөд Улсын Их Хурлын Өргөдлийн байнгын хорооны гишүүн Б.Болор, Н.Батцэрэг нар танилцуулгыг өнөөдөр хийнэ.
Өргөдлийн байнгын хороонд иргэдээс ирүүлсэн өргөдлийн дагуу 2013 онд холбогдох байгууллагад өргөдөлд дурдсан асуудлаар хууль, Улсын Их Хурлын шийдвэрийн хэрэгжилтийг хангуулахаар хугацаа, үүрэгтэйгээр 109 албан тоот хүргүүлсэн. Үүний дагуу 92 гаруй байгууллагаас иргэдийн өргөдлийн дагуу хуулийн хэрэгжилтийг ханган ажилласан хариуг иргэнд болон Өргөдлийн байнгын хороонд эргэн мэдэгдсэн болно. 
Байнгын хорооны үйл ажиллагааг иргэдэд 

сурталчлан таниулах чиглэлээр
Иргэдэд өргөдлийн гол агуулгаа товч тодорхой гаргах, хуульд заасан хэлбэрийн шаардлагыг хангасан байх нөхцөлийг бүрдүүлэх зорилгоор өргөдөл бичих загварыг боловсруулан Байнгын хорооноос баталж, Улсын Их Хурлын Тамгын газраас Иргэдийг хүлээн авах байр болон Өргөдлийн байнгын хорооны цахим хуудас, facebook, twitter хуудаснаас татаж авах хэлбэрээр байршуулж, иргэд Өргөдлийн байнгын хороогоор дамжуулан Улсын Их Хуралд өргөдлөө гаргах боломжийг бүрдүүлэн ажиллаж байна.

Өргөдлийн байнгын хорооны үйл ажиллагааг иргэдэд таниулах, иргэний өргөдөл гаргах эрх, төрийн байгууллага, албан тушаалтны өргөдөл шийдвэрлэхтэй холбоотой үүргийн талаар эрх зүйн зөвлөгөө, Өргөдлийн байнгын хороонд хэрхэн өргөдөл гаргах, юуг анхаарах талаар иргэдэд зориулсан хөтөч самбарыг Иргэдийг хүлээн авах байранд байршуулсан. Цаашид бид нар Иргэний танхим, орон нутагт энэ талаар хөтөч самбарыг плакат хэлбэрээр хийж хүргүүлэх ажлыг зохион байгуулахаар бэлдэж байна.
Иргэдийг мэдээллээр хангах зорилгоор Өргөдлийн байнгын хороонд өргөдөл гаргах зөвлөмж бүхий “Монгол Улсын Өргөдлийн байнгын хороонд өргөдөл гаргах иргэнд зориулсан гарын авлага”-ыг хэвлүүлж гаргасан.

Түүнчлэн Байнгын хорооны үйл ажиллагаа нийтэд нээлттэй, ил тод байх нөхцөлийг бүрдүүлэх зорилгоор олон нийтийн сүлжээний цахим хуудсанд иргэдэд зориулсан заавар, зөвлөмж, өргөдөл шийдвэрлэлтийн тайлан, Байнгын хорооны үйл ажиллагааны мэдээллийг тогтмол байршуулж, идэвхтэй ажиллуулж байна. Үүнд: 

· http://sc-petition.parliament.mn/

 HYPERLINK "http://sc-petition.parliament.mn/,https://www.facebook.com/Urgudliin.baingiin.horoo"
,
· https://www.facebook.com/Urgudliin.baingiin.horoo, 
· https://twitter.com/Urgudul1.
ингээд байршуулсан байгаа.
Улсын Их Хурлын одоогийн ашиглаж байгаа өргөдөл хүлээн авах, ангилах программыг сайжруулах, Улсын Их Хурлын цахим хуудас дахь Өргөдлийн байнгын хорооны цэсийг сайжруулах, Улсын Их Хурлын цахим хуудсаар дамжуулан өргөдлийг цахим хэлбэрээр хүлээн авах, цахим хэлэлцүүлэг явуулах боломжтой болгохоор шинэ программ, цахим хуудасны загварын саналыг ХБНГУ, Австралийн Парламентын Өргөдлийн байнгын хорооны цахим хуудсыг судалсны дагуу боловсруулав. Өргөдлийн байнгын хорооны цахим хуудасны схемчилсэн загвар болон программын даалгавар боловсруулж, уг программын ач холбогдол, ажиллах журмын талаар танилцуулга бэлтгэж Улсын Их Хурлын Тамгын газрын Ерөнхий нарийн бичгийн дарга, Мэдээлэл, технологийн хэлтсийн дарга, ажилтнуудад танилцуулсан. 
Үүн дээр ажилласан манай Байнгын хорооны гишүүдэд танилцуулгаа өгсөн байгаа. Нэмэлт асуух асуулт байх юм бол та бүхэн асууж болно. Танилцуулгыг дэлгэцээр танилцуулж харуулж болно.
Өргөдлийг цахимаар хүлээн авч, хариу өгөх, цахим хэлбэрээр олон нийтийн хэлэлцүүлэг хийх зэрэг дэвшилтэт технологийг ашигласан цахим хуудастай болох ажлын хүрээнд ирэх оны төсөвт 67 сая төгрөг тусгагдаж энэ чиглэлийн туршлага судлах талаар удирдамж боловсруулан ажиллаж байна.
Байнгын хорооны хуралдааныг хэвлэл мэдээллийн хэрэгслээр тогтмол нэвтрүүлэх, үйл ажиллагааг олон нийтэд сурталчлан таниулах зорилгоор “Парламентын суваг” телевизтэй гэрээ байгуулан ажиллаж байна. 
Цаашид Төрийн мэдээлэл сэтгүүлд Өргөдлийн байнгын хорооны үйл ажиллагааны мэдээллийг тогтмол гаргаж байх зорилготой ажиллаж байна.
Дотоод ажлын чиглэлээр болон бусад ажлын талаар

Өргөдлийн байнгын хорооны даргаас баталсан загварын дагуу Улсын Их Хуралд болон гишүүдэд хандаж ирүүлсэн өргөдлийн тайлан мэдээг дэлгэрэнгүй байдлаар  гаргаж, ямар асуудлаар хандаж ирүүлснийг дүгнэлтийн хамт гаргаж, 2013.06.03-ны өдрөөс эхлэн бүх гишүүнд ирүүлсэн өргөдлийн тайланг тус бүрээр бэлтгэж байгаа. Гишүүдэд тарааж өгсөн үү? Та энэ хүснэгт загварын талаар санал байх юм бол саналаа өгөөрэй. Та бүхэнд тарааж өгсөн материал дотор яаж гишүүн болгонд ирсэн саналыг томьёолж бичээд, хэрхэн яаж шийдвэрлэсэн талаарх танилцуулгыг нэгтгээд эргээд гишүүдэд тайлагнах тэр загвар байгаа. Нийлүүлээд нэгтгээд Их Хуралд болон иргэдэд тайлагнах энэ хоёр загварыг тарааж өгсөн байгаа. 

Улсын Их Хуралд ирүүлсэн өргөдлийн шийдвэрлэлтийн тайлан, мэдээг сар бүр, эхний хагас жилээр гарган Улсын Их Хурлын Тамгын газрын удирдлагууд болон Улсын Их Хурлын гишүүд, Байнгын хороодын дарга нарт танилцуулж явж байна.

Өргөдлийг хүлээн авах, ангилах, хариу өгөх одоогийн Улсын Их Хурлын үйл ажиллагааг судалж, хүндрэлтэй, зайлшгүй шийдвэрлэх шаардлагатай асуудлуудыг гарган, шийдвэрлэх арга замын талаарх санал, дүгнэлт, бүдүүвчийг гаргаж ажилласан.

“Улсын Их Хурлын Өргөдлийн байнгын хорооны үйл ажиллагааны чиглэл, цаашдын чиг хандлага” сэдэвт уулзалт-хэлэлцүүлгийг 2013.01.16-нд зохион байгуулж Байнгын хорооны гишүүд, Ажлын алба, Улсын Их Хурлын Тамгын газрын хэлтсийн дарга нар, Захидал харилцааны ажилтнууд, Их Хурлын судалгааны төвийн зарим ажилтнууд, Бүгд Найрамдахчуудын хүрээлэнгийн Монгол Улс дахь хөтөлбөрийн захирал, ажилтан, Улсын Их Хурлын гишүүдийн зөвлөх, туслахууд, Нийслэлийн иргэдийн Төлөөлөгчдийн Хурлын Өргөдлийн хорооны гишүүд, Ажлын алба, Нийслэлийн захирагчийн ажлын албаны өргөдлийн шийдвэрлэлт хариуцсан ажилтнууд, Ерөнхийлөгчийн Тамгын газар болон Засгийн газрын Хэрэг эрхлэх газрын захидал харилцааны алба, иргэдийг хүлээн авах ажилтнууд, “1111”  төвийн ажилтнуудыг оролцуулж санал солилцох ажил зохион байгуулсан. 


Өргөдлийн байнгын хорооны Ажлын албанаас 2013.05.20-ны өдөр Улсын Их Хуралд иргэд, хуулийн этгээдээс ирүүлэх өргөдлийн бүртгэл, хүлээн авч шийдвэрлэх этгээд, өргөдөл шийдвэрлэлтийн талаар нэгдсэн ойлголтод хүрэх зорилгоор Улсын Их Хурлын гишүүний зөвлөх, туслах, бие төлөөлөгч, Улсын Их Хурлын Тамгын газрын ажилтнуудад зориулсан "Улсын Их Хуралд иргэд, хуулийн этгээдээс ирүүлэх өргөдлийн ангилал, шийдвэрлэлт" сургалтыг зохион байгуулсан.


Улсын Их Хурлын Өргөдлийн байнгын хороо, Ажлын албаны ажилтнууд, Нийслэлийн иргэдийн Төлөөлөгчдийн Хурлыщын Өргөдөл, гомдлын хороо болон ХБНГУ-ын Бундестагийн Өргөдлийн байнгын хорооны 7 гишүүдтэй хамтарсан семинарыг 2013.06.18-нд зохион байгуулсан. Семинарын үеэр ХБНГУ-ын Өргөдлийн байнгын хорооны болон манай улсын Өргөдлийн байнгын хорооны үйл ажиллагааны онцлог, тулгардаг бэрхшээл, цаашид анхаарч ажиллах зүйлсийн талаар харилцан санал солилцож, цаашид илүү өргөн хүрээнд хамтын ажиллагааг хөгжүүлэх арга замуудыг эрэлхийлэн ажиллахаар тогтсон. 


Өргөдлийн байнгын хорооны Ажлын албанд шинээр томилогдон ажиллаж байгаа ажилтнуудыг дотоод сургалтад хамруулж, өргөдлийг судлах, дүн шинжилгээ хийх, өргөдлийн хариу бичих, иргэдтэй харилцах соёл зэрэг сэдвээр сургалт зохион байгуулж байна. 
Нээлттэй сонсголын өрөөний загварыг гарган Тамгын газрын Ерөнхий нарийн бичгийн даргад хүргүүлсэн. Манай Өргөдлийн байнгын хороо өөрөө онцлогтой учраас ийм нээлттэй сонсголыг байнга зохион байгуулж байх шаардлагатай учраас тэр шаардлагыг хангасан өрөөг бид нарт бэлдэж өгөн тоног төхөөрөмжийг авах бэлтгэх ажлыг зохион байгуулж байгаа гэж бидэнд хариулж байгаа. 
Улсын Их Хуралд ирүүлж байгаа иргэдийн хувийн хүсэлт (гэр, орон сууц, сургалтын төлбөр хүссэн өргөдөл)-ийг агуулгаар нь судлах, гаргаж байгаа шалтгааныг гаргах, Улсын Их Хурлаас хэрхэн шийдвэрлэж байх талаар бодлогын шийдэл гаргах судалгааны ажлыг хийсэн тэр тайланг өмнөх 2012 оны төгсгөлд хуралдаанаар тараасан байгаа.
Байнгын хорооны гишүүд, ажлын албаны ажилтнуудыг бусад орны Өргөдлийн байнгын хорооны үйл ажиллагаатай танилцуулах, богино хугацааны сургалтад хамруулах, туршлага солилцох болон Өргөдлийн байнгын хорооны үйл ажиллагаанд дэмжлэг үзүүлэх төсөл хэрэгжүүлэх чиглэлээр нэлээн олон улсын хүмүүстэй уулзалт, яриа хийж байгаа. Тухайлбал, НҮБ, Канад, Австрали, Швейцарь, АНУ, ХБНГУ, Солонгосын гээд.
Тус Байнгын хорооны үйл ажиллагаанд дэмжлэг үзүүлэхээр Нэгдсэн Үндэстний Байгууллагын Хөгжлийн хөтөлбөрөөс “Иргэдийн оролцоотой хууль тогтоох ажиллагааг дэмжих нь” төслийг тодорхой чиглэлээр албан ёсоор хамтран  ажиллаж байна. 
Энэхүү төслийн хүрээнд БНСУ-ын Парламентын Байнгын хороод, Авлигын эсрэг болон Иргэний эрхийн комиссын өргөдөл шийдвэрлэлтийн туршлагыг судлахаар манай Байнгын хорооны гишүүдээс явах гэж байна. Мөн Монгол Улсын Их Сургуулийн Хууль зүйн сургуулийн 4-р курсын 5 оюутныг Өргөдлийн байнгын хорооны үйл ажиллагаатай танилцуулах, өдөр тутмын ажилд оролцуулах  дадлага хийлгэх чиглэлээр Ажлын албанд 2 сарын хугацаагаар дадлага хийлгэж байна. 
Мөн төслийн хүрээнд Өргөдлийн байнгын хорооны үйл ажиллагааны тайлан мэдээг жил бүр тогтмол хэвлүүлж, олон нийтэд хүргэх зорилгоор эмхэтгэн боловсруулж байна.
Цаашид төрийн байгууллагуудын өргөдөл, гомдлын бүртгэл, шийдвэрлэлтийн нэгдсэн программ хангамжийн хэрэгцээ, ажлын хүрээг тодорхойлох, хууль тогтоох ажиллагаанд иргэдийн оролцоог хангах болон иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуулийг боловсронгуй болгоход шаардлагатай судалгааг хийх зэрэг ажлуудыг төслийн хүрээнд  төлөвлөж байна. Мөн нээлттэй хэлэлцүүлгийг хэрхэн яаж байгуулах вэ, энэ чиглэлээр бусад улс орны туршлагыг судлах, энэ чиглэлээр хуулийн төслийг боловсруулах, судалгаа хийх гэсэн ажлыг  бас хийхээр төлөвлөж байна. 
Дараагийнх асуудал. 

Гурав. Иргэдийн өргөдлийг шийдвэрлэсэн байдал, үр дүн.

Байнгын хорооны зөвлөх Д.Мягмарцэрэн танилцуулна.

Д.Мягмарцэрэн: - Өргөдлийн байнгын хороонд ирүүлсэн өргөдлүүд, хэрхэн шийдвэрлэсэн талаарх танилцуулгыг уншъя.

2013 оны 01 сарын 01-нээс 2013 оны 11 сарын 25-ны байдлаар Улсын Их Хурал болон Тамгын газарт давхардсан тоогоор 5575 иргэдээс, 8852 хуудас бүхий 2202 өргөдөл ирүүлсэн байна. 

Иргэдээс ирүүлсэн өргөдлийг асуудлаар нь ангилвал ихэвчлэн дараах асуудлаар ирүүлжээ. Yүнд:
· Мөнгөн тусламж хүссэн 189;
· Улсын Их Хурлын гишүүдтэй уулзахыг хүссэн 59;

· Шагнал урамшуулал хүссэн 67;
· Тэтгэвэр, тэтгэмж, ахмадууд ялангуяа ахмад дайчдын тэтгэврийг ахиу нэмэгдүүлэх, эмчилгээний, рашаан сувиллын хөнгөлөлт үзүүлэх, асрамжийн газарт явуулах, харьяалалгүй ахмадуудыг харьяалах байгууллагатай болгох,  амьдрал дорой, орлого багатай өрх толгойлсон эмэгтэйчүүдийг онцгой анхаарч, хүүхэд асарсны тэтгэмж, ядуурлыг бууруулах зээл, тусламжид хамруулах, тахир дутуу иргэдийн ажиллах нөхцөл бололцоог бий болгох зэрэг нийгмийн даатгал, халамжтай холбогдсон 155;
· Орон сууц олгох, зээлийн орон сууцны дараалалд оруулах, гэр, хашаа байшин авах, барихад зориулан зээл олгох, гэр оронтой болоход  туслахыг хүссэн 334;
· Сургалтын төлбөрийг Төрийн сангийн зээлээр төлүүлэх, чөлөөлөх, хөнгөлөх, их, дээд сургууль, курст орж суралцахад дэмжлэг үзүүлэх, сургууль, анги солиулах, гадаадад  сургуульд явж  суралцахад туслах 105;
· Ажилд орох /ихэвчлэн төсвийн байгууллагад/, ажлын байр бий болгох чиглэлээр урт хугацаатай, хүү багатай зээл, тусламж хүссэн 179;

· Гадаад, дотоодод эмчилгээ хийлгэхэд тэтгэмж, санхүүгийн буцалтгүй тусламж үзүүлэх, энэ чиглэлээр хандивын байгууллага олоход туслах, 173;
· Архи, тамхины хуулийн хэрэгжилттэй холбоотой саналаа илэрхийлж, хууль  хэрэгжихгүй байгаа тухай гомдол 11;

· Цагаатгалын нөхөн олговортой холбоотой асуудал 16;

· Газар эзэмших, өмчлөх асуудлаар 17;

· Жижиг дунд үйлдвэрийн төслийн зээлд хамрагдахыг хүссэн 2;

· Тэтгэвэрийн зөрүү арилгах талаар саналаа илэрхийлсэн 9;

· Шүүхийн шийдвэр, хэрэгжилтэд хяналт тавьж өгөхийг хүссэн 147; 

· Мөрдөн байцаагчийн шийдвэр, үйл ажиллагаатай холбогдсон асуудлаар 3; 

· Үнэт цаас, даатгал, санхүүгийн зохицуулах хороо, Монголбанк мөнгөний бодлого, төсөв, өмчлөх эрхийн асуудал, хөдөлмөрийн харилцаа гэх мэт бусад асуудлаар 484 өргөдөл ирүүлсэн байна.

Дээрх чиглэлээр хүсэлт гаргасан хүмүүсийн дийлэнх нь амьдрал ядуу, өрх толгойлсон эмэгтэй, орон гэргүй хүмүүс, ахмад настан, төсвийн байгууллагад ажиллагсад байна. Тиймээс өргөдлийн ихэнх нь буюу нийт 1606 өргөдөл иргэний хувийн асуудалтай холбоотой байна. 

Ирүүлсэн нийт өргөдлийн 64 хувь буюу 1415 өргөдлийг Байнгын хорооны эрхлэх асуудлын хүрээнд судлан үзэж амаар болон бичгээр хариу өгсөн бөгөөд бусад байгууллага, албан тушаалтнаас албан бичгээр шилжүүлэн ирүүлсэн 49 өргөдлийг шийдвэрлэж хариу өгсөн байна.   

27 хувь буюу 605 өргөдлийг харьяаллын дагуу холбогдох байгууллага, албан тушаалтанд нь шийдвэрлүүлэхээр шилжүүлсэн. Үүнээс 109 өргөдлийн шийдвэрлэлтийг Байнгын хороонд эргэн мэдэгдэхийг үүрэг болгосноос 92 өргөдлийн хариуг холбогдох байгууллага, албан тушаалтан нь ирүүлжээ. Тус Байнгын хороонд одоогоор 182 өргөдөл судалж шийдвэрлэх шатандаа байгаа бөгөөд  хугацаа хэтэрсэн өргөдөл байхгүй.
Иргэдийн өргөдлийг шийдвэрлэсэн байдал, үр дүнгийн талаар

Иргэдийн ирүүлсэн өргөдлүүд нь дээр дурдсанчлан ихэнхдээ хувийн шинжтэй, Улсын Их Хурлын бүрэн эрхэд хамаарахгүй асуудлууд байдаг ч Улсын Их Хурлын тухай хуулийн 19.4, 20.4 дэх хэсгүүдийг үндэслэн тус Байнгын хороо өргөдөл бүрийг  амжилттай шийдвэрлэхээр хичээн ажиллаж ирсэн. Үүний үр дүнд хууль, тогтоол зөрчсөн, иргэд, олон нийтийн эрх ашгийг хөндсөн олон асуудлыг зохистой шийдвэрлэсэн.  

Эдгээрээс тус Байнгын хорооны өгсөн үүргийг хэрхэн биелүүлсэн тухай эргэн мэдэгдсэн албан бичгүүдэд үндэслэн дараах жишээнүүдийг сонгон авч танилцуулж байна. Үүнд:

1.Иргэдээс Улаанбаатар хотын Баянзүрх дүүрэгт байрлах “Эрэл-ESM” бүрэн дунд сургуулийн зарим багш нарын ёс суртахууны доголдол, багшийн ёс зүйг зөрчсөн үйлдэл, хэт ашгийн төлөө үйл ажиллагаа явуулж байгаа байдлыг шалгаж өгөхийг хүссэн өргөдлийг Өргөдлийн байнгын хороонд ирүүлсний дагуу судлан үзэж, уг сургуулийн багш нарт тавигддаг ёс зүйн болон мэргэжлийн түвшний шалгуур, сургалтын чанар, хүүхдийн эрхийг хангах  үйл ажиллагааг холбогдох хууль тогтоомж, бүрэн дунд боловсролын стандартад нийцэж байгаа эсэхийг шалгуулахаар Боловсрол, шинжлэх ухааны яам, Нийслэлийн боловсролын газар, Нийслэлийн мэргэжлийн хяналтын газарт албан бичиг явуулсан. 

Үүний дагуу Нийслэлийн мэргэжлийн хяналтын газраас тус сургуульд шалгалт хийхэд Боловсролын тухай хууль, Улсын бүртгэлийн ерөнхий хуулийн холбогдох зүйл, заалтыг зөрчсөн, Үдийн цай хөтөлбөрийн журам зөрчигдөж байгаа зэрэг зөрчлүүд илэрсэн тул торгуулийн арга хэмжээ авч, зөрчил дутагдлыг арилгах зөвлөгөө үүргийг уг сургуулийн удирдлагад өгсөн байна. 


2.Баянгол дүүргийн оршин суугч, нийт 121 иргэнээс газар зохион байгуулалтын төлөвлөгөөг зөрчин орон сууцны гадаа байрлах хүүхдийн тоглоомын талбайд “Монбейкери” хязгаарлагдмал хувьцаат компанид газар эзэмших эрх олгосон, үүнийг нь хууль бус болохыг шүүхээс тогтоосон хэдий ч эзэмших эрх олгосон шийдвэр хүчин төгөлдөр хэвээр байгаа, үүний улмаас иргэдийн эрх ашиг зөрчигдөж байгаа тул дүүргийн Засаг даргын шийдвэрийг хүчингүй болгуулахыг хүссэн өргөдлийг тус Байнгын хороонд ирүүлсэн. 

Өргөдлийг хянан үзээд, яаралтай арга хэмжээ авахыг Нийслэлийн Засаг дарга, Нийслэлийн өмчийн харилцааны газар, Баянгол дүүргийн Засаг даргад үүрэг болгосны дагуу тухайн газрын эзэмших эрх олгосон захирамжийг хүчингүй болгосон байна. 

3.Өмнөговь аймгийн Засаг даргын Тамгын газраас Гашуунсухайт, Шивээхүрэн хилийн боомтуудыг Олон Улсын жишигт нийцсэн 24 цагийн үйл ажиллагаатай болгохтой холбогдуулан Засгийн газрын тогтоолууд гарсан боловч ажил хийгдэхгүй удаашралтай байгаа тухай гомдол тус Байнгын хороонд ирүүлсний дагуу холбогдох яамдад чиглэл өгч ажилласны үр дүнд Боомтуудын хөгжлийн ерөнхий төлөвлөгөөг боловсруулах, Боомтын тухай хуулийн төслийг санаачлах, холбогдох хөрөнгийг 2014 оны төсөвт суулгах, боомтуудыг 24 цагийн үйл ажиллагаанд бэлтгэхээр болов. Бэлтгэл ажлын хүрээнд 10 шалгагч бэлтгэж, хатуу хучилттай замыг Барих-Ашиглах-Шилжүүлэх нөхцөлөөр гэрээ байгуулан олгохоор ТӨ2010/189-49 дугаартай тендэрт шалгарсан гүйцэтгэгчтэй гэрээ байгуулж ажиллахаар болсон байна.


4.Иргэн Э, И, Т нараас “Эхийн алдар одон авах болон одонгийн урамшуулал авах” талаар, иргэн Т-с “төрийн одон медаль авахад анхан шатанд хэнд хандах талаар иргэд мэддэггүйн улмаас эрхлэх асуудлын хүрээнд огт хамаарахгүй байгууллага албан тушаалтанд өргөдөл бичиж олон шат дамжиж, хугацаа алддаг тул тодорхой мэдээлэл авах”-ыг хүссэн өргөдлийг Улсын Их Хуралд удаа дараа ирүүлж байсан.

Иргэдийн өргөдлийг Байнгын хороо нэгтгэн судалж, одон авах эх, шагналд тодорхойлох иргэнийг засаг захиргааны анхан шатны ямар нэгж байгууллагаас тодорхойлох, тэднийг хамааруулах хүрээ, одон олгох нөхцөл, одонгийн урамшуулал авах эрх нь хэдийд нээлттэй болох, урамшууллын асуудлаар ямар материал бүрдүүлж, хэнд хандах зэрэг асуудлууд нь тус тусдаа хууль журмаар зохицуулагддаг талаар зөвлөмж, мэдээллийг холбогдох хууль, зарлиг, журмын хамт иргэдэд хүргүүлсний үр дүнд иргэд асуудлаа олон шат дамжлагагүйгээр шийдүүлдэг болсон. 

5.Иргэн Ж-ээс “эрхэлсэн ажилгүй, олон хүүхэдтэй, орон гэргүй гачигдалтай байдлаа дурдаад жижиг дунд үйлдвэрлэл эрхлэх зээл олгож туслах”-ыг хүссэн өргөдөл ирүүлснийг тус Байнгын хороо 2013.07.24-ны 7/4873 тоот албан бичгээр тухайн орон нутгийн Хөдөлмөр эрхлэлтийн хэлтэст уламжилж, эргэн мэдэгдэх үүрэг өгсний үр дүнд иргэнийг хөдөлмөр эрхлэх зээл, дэмжлэгт хамруулах шийдвэр гарчээ.

6 дахь асуудлыг Байнгын хорооны ажлын тайлан дээр ярьчихсан учраас үүнийг дахиж дурдаад яах вэ.

7.Иргэн О-оос “Цэргийн албан хаагчийн тэтгэвэр, тэтгэмжийн тухай хуулийн 6.3, 6.4 дэх хэсэг нь Нийгмийн даатгалын сангаас олгох тэтгэвэр, тэтгэмжийн тухай хуулийн 4.1 дэх хэсэгтэй зөрчилдөж байгаагаас шалтгаалан 50 нас хүрч тэтгэвэрт гарсан иргэн 55 нас хүртлээ тэтгэврээ бүрэн тогтоолгож чадахгүй талаар дурдан анхаарч зөрчлийг арилгаж өгөх”-ийг хүссэн өргөдөл ирүүлсний дагуу тус Байнгын хороо Хүн амын хөгжил, нийгмийн хамгааллын сайд болон Батлан хамгаалахын сайдад албан тоот хүргүүлсний үр дүнд яамд асуудлыг судлан дээр дурдсан хоёр хуулийн зүйл, заалтууд зөрчилдөж байгаа гэж үзэн зөрчлийг арилгах хамтарсан ажлын хэсгийг байгуулахаар ажиллаж байгаа талаар тус Байнгын хороонд эргэн мэдэгдсэн. Гэхдээ энэ эргэж ярих, анхаарах асуудлууд байгаа учраас үүнийг хэлэлцэх асуудлын сүүлд дахиж оруулсан байгаа.

8.Сүхбаатар дүүрэгт байрлах “Шинэ үе” ерөнхий боловсролын сургуулийн захирлаас “тус сургуулийн урдуур шинээр тавигдсан зам нь хурд сааруулагч, явган хүний гарц, тэмдэг тэмдэглэгээ, гэрлэн дохио байхгүй улмаас удаа дараа ноцтой ослууд гарч, хүүхдийн аюулгүй байх эрх зөрчигдөж байгаа талаар дурдаж, энэ талаар удаа дараа холбогдох байгууллагуудад хандаж байсан боловч ямар нэгэн арга хэмжээ аваагүй тул арга хэмжээ авч өгөх”-ийг хүссэн өргөдлийг тус Байнгын хороонд ирүүлсэн. Өргөдлийн дагуу тус Байнгын хорооноос Нийслэлийн Засаг дарга, Сүхбаатар дүүргийн Засаг дарга, Замын цагдаагийн газрын дарга нарт хүүхдийн эрхийг хангах, хүүхдийн аюулгүй байдал, эрүүл мэндийг хамгаалан осол гэмтлээс урьдчилан сэргийлж тодорхой арга хэмжээ авахыг хүссэн албан бичгийг хүргүүлсэн. Үүний дагуу холбогдох байгууллагаас “Шинэ үе” ерөнхий боловсролын сургуулийн урд талын замд тээврийн хэрэгслийн хурдыг албадан “сааруулагч”-ийг явган зорчигчийн гарцын тэмдэглэгээ, тэмдэг заалтын хамт оруулсан байна.


9.Увс аймгийн Өмнөговь сумын оршин суугч нэр бүхий 107 иргэнээс “тус сумын нутаг дэвсгэр Орлого-Намирын голын сав газарт “Юм-Агаа” хязгаарлагдмал хувьцаат компани ашигт малтмал олборлож, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийг зөрчсөн тухай” асуудлаар өргөдөл ирүүлснийг Байнгын хороо хүлээн авч хянаад Ашигт малтмалын газар, Увс аймгийн засаг дарга зэрэг бусад холбогдох албан тушаалтанд хууль хэрэгжүүлэх талаар тодорхой арга хэмжээ авахыг үүрэг болгосон. 

Үүний үр дүнд Увс аймгийн Засаг даргын 2013.09.12-ны А/571 дүгээр захирамжаар ажлын хэсэг байгуулагдан газар дээр нь очиж ажиллаад хууль зөрчигдөж байгааг тогтоосон. Ашигт малтмалын газраас MV-016965, MV-016998 тусгай зөвшөөрлүүд дээр үйл ажиллагаа эхлүүлэхгүй байх тухай мэдэгдлийг “Юм-Агаа” ХХК-д хүргүүлэн үйл ажиллагааг нь зогсоосон. Энэ жишээнүүд Өргөдлийн байнгын хороон дээр ирж шийдвэрлэж байгаа өргөдлүүдийн төрөл бүрээс нь нэгийг сонгон авч танилцуулж байгаа юм. 

Р.Бурмаа: - Түрүүн гишүүд асууж байсан яаж шийдвэрлэж байна гээд үүний жишээ болгож оруулсан байгаа. Тухайлбал иргэдийн өргөдлөөр хүүхдийн тоглоомын газар хууль бусаар барьчихсан байгаа барилга барьж байгаа асуудлыг зогсоох, тэнд хууль зөрчин ашигт малтмал  олборлож байна Увс аймгийн Өмнөговь суманд гээд энэ асуудлаар тэр хууль зөрчсөн үйл ажиллагааг таслан зогсоох гээд иргэдийн өргөдлөөр асуудлыг бид нар яг холбогдох байгууллагуудад нь хугацаатай үүрэг өгч шийдвэрлүүлэх үүрэг өгсний үр дүнд ийм түргэн шуурхай асуудлыг шийдвэрлэсэн тийм сайн жишээнүүд байгаа. Мөн хуулийн тогтоолд иргэдээс ирүүлсэн саналын шинжтэй өргөдлийн танилцуулгыг хийе. Иргэдийн шийдвэрлүүлэхээр өгсөн өргөдлөөс гадна хууль, тогтоолд ийм зүйлийг оруулж өгнө үү гэсэн саналуудыг нэгтгээд тэрийг Байнгын хороонд танилцуулж байна. Мөн энэ саналуудыг тухайн мэргэжлийн Байнгын хороодод хүргүүлнэ. Тухайн үед ажлын хэсэг байгуулагдаад ажиллах үед энэ саналуудыг нэгтгээд өгье гэж байгаа юм. Цаашид энэ дээр парламентын цахим хуудастай энэ асуудлыг байршуулдаг Их Хурлын гишүүд болон энэ хууль тогтоох үйл ажиллагаанд оролцож байгаа талууд тэндээсээ энэ мэдээллийг шуурхай авч болдог мэдээллийн санг бүрдүүлэх шаардлагатай байгаа. Энэ чиглэлээр бид нар цахим мэдээллийн сан бүрдүүлэх, сайт бүрдүүлэх энэ үйл ажиллагаанд тусгая гэж бодоод зорьж байгаа. Энэ дээр туршлага судлах, үүнийг яаж хэрхэн үр бүтээлтэй ажиллуулах вэ гэдэг талаар ирэх жил хийх ажлаа төлөвлөж байгаа болно. Саналын шинжтэй өргөдлүүдийн ерөнхий танилцуулгыг Д.Мягмарцэрэн зөвлөх танилцуулна.

 Дөрөв. Хууль, тогтоолд иргэдээс ирүүлсэн саналын шинжтэй өргөдлийн танилцуулга.

 Д.Мягмарцэрэн: -  Эрх зүйн орчин бүрдүүлэх, хууль тогтоолд нэмэлт, өөрчлөлт оруулах тухай иргэдийн саналын шинжтэй өргөдлүүдийн танилцуулга

Өргөдлийн байнгын хороонд иргэдээс эрх зүйн орчин бүрдүүлэх, хууль тогтоолд нэмэлт, өөрчлөлт оруулах тухай санал бүхий өргөдлүүдийг байнга ирүүлдэг. Байнгын хорооны дүрмийн 6.1.7, 6.1.8, 6.1.9 дэх заалтуудыг үндэслэн эдгээр саналуудыг  бүртгэн авч Улсын Их Хурлын гишүүдийг Улсын Их Хурлын тухай хуулийн 7.1 дэх хэсэгт заасан бүрэн эрхээ хэрэгжүүлж хууль, бусад шийдвэрийн төсөл санаачлахад нь туслалцаа үзүүлэх үүднээс энэ саналуудыг танилцуулж байна. 

1. Нягтлан бодох тухай хуулийн 22.1 дэх хэсэгт “Мэргэшсэн нягтлан бодогчид сар тутам мэргэжлийн зэргийн нэмэгдэл олгоно. Мэргэжлийн зэргийн нэмэгдлийг Засгийн газар тогтооно” гэсэн заалт Үндсэн хууль зөрчиж мэргэшсэн зэргийн нэмэгдэл олгож бусдад давуу байдал олгож байна. Тиймээс тухайн хуулийн заалтыг хүчингүй болгож өгнө үү гэсэн.

2. Дайны үед гадаадад их дээд сургууль төгссөн хүмүүсийг дайнд оролцсон гэж үзэн төр, нийгмийн халамжид хамрагдах хүсэлт гаргасан. Тухайн асуудлыг хуулийн төсөл санаачлах, холбогдох хуульд нэмэлт өөрчлөлт оруулан шийдвэрлэж өгөх тухай. II дайны үед Орост сурч оюутан байсан хүмүүсийг дайчилдаг байсан юм байна лээ янз бүрийн ажилд.

3. Малчин, тариаланч, хувиараа хөдөлмөр эрхлэгч нарыг өндөр настай болох үед нийгмийн даатгалд хамруулж тэтгэвэр тогтоолгож өгөх тухай хүсэлт. 


Үүний тулд:

- Малчин тариаланчдын Нийгмийн даатгалын шимтгэлийг төрөөс хариуцаж даатгалд хамруулах,

- малчин, тариаланч гэдгийг “мэргэжил”-д тооцох.
- Хишиг хувиас Нийгмийн даатгалын шимтгэлийг төлүүлж нийгмийн даатгалын санд шилжүүлж тооцож байх.

4. Монгол Улсын Засаг захиргаа нутаг дэвсгэрийн нэгж, түүний удирдлагын тухай хуулийн 23.14 дэх хэсгийн “Аймаг, нийслэл, сум, дүүргийн иргэдийн Төлөөлөгчдийн Хурал хуралдааныхаа дэгийг өөрөө тогтоож тогтоолоор батална” гэж өөрчилж “Анхан шатны нэгж баг, хорооны иргэдийн Нийтийн Хурлын хуралдааны дэгийг Улсын Их Хурлаас түр хугацаагаар баталж өгөөч гэсэн тийм санал байгаа юм.

5. Эрүүл мэндийн даатгалын төвлөрсөн хөрөнгийг захиран зарцуулах журамд өөрчлөлт оруулах

6. Нийгмийн даатгал, тэтгэвэр тэтгэмжийн чиглэлээр ирүүлж байгаа өргөдлийн ихэнх хувийг 1995 оноос өмнө олон хүүхэдтэй гэсэн үзүүлэлтээр харьцангуй залуу насандаа тэтгэвэр тогтоолгосон эхчүүдэд тэтгэвэр нэмж өгөх тухай асуудал эзэлж байна.

7. 1986 онд тэтгэвэрт гарсан иргэд 1995 онд гарсан хүмүүсээс бага тэтгэвэртэй байна. Энэ зөрүүг арилгах талаарх саналыг холбогдох хуульд тусгуулах.

8. Уул уурхайн замбараагүй үйл ажиллагаанаас болж малын бэлчээр бохирдож байгаа тул хариуцлагыг чангатгах талаар зохицуулалт хийж холбогдох хуульд тусгуулах. 

9. Иргэнд газар өмчлүүлэх тухай хуулийн 7.1-д “....хүртэл га газар өмчлүүлнэ” гэсний “хүртэл” гэдэг үгийг хасах. Зарим нэг суманд ингэснээс нь болоод 0.07 га-аас бага газар өгөөд байна гэсэн тийм гомдол ирж байгаа.

10. Хүний амь насыг үнэлэн хохиролд тооцуулах тухай зэрэг саналууд ирүүлсэн байна.

Улсын Их Хурлаар хэлэлцэгдэж байгаа хуулийн төсөлд санал өгөх өргөдлийг тухайн хуулийн төслийг боловсруулж байгаа Ажлын хэсэг, хариуцсан Байнгын хороодод нь шилжүүлсэн.

Р.Бурмаа: - Тэгэхээр яг энэ эрх зүйн орчин бүрдүүлэх, хууль, тогтоолд нэмэлт, өөрчлөлт оруулах тухай иргэдийн саналын шинжтэй өргөдлүүдэд тухайн ажлын хэсэг, мэргэжлийн Байнгын хороодод хүргүүлж байгаа. Гэхдээ манай Байнгын хорооноос өөрсдөө үүн дээр санаачлаад ажлын хэсэг байгуулаад ажиллах боломж байгаа. Тийм учраас бас гишүүдэд үүнийг танилцуулсан. Үүн дээр санал гаргаж болно. Мөн дараа дараагийн Байнгын хорооны хурлууд дээр энэ асуудлаар санал оруулж болно. 

Н.Батцэрэг: - Танилцуулгатай холбогдуулж асууж барих уу?

Р.Бурмаа: - Байна.

Н.Батцэрэг: - 2 асуулт асууя. Нэгдүгээрт, сая Байнгын хорооны зөвлөх хоёр танилцуулга хийлээ. Би мэдэхгүй байна л даа, Байнгын хорооны хуралд бол Их Хурлын гишүүн юм уу, тухайн асуудал хариуцсан Засгийн газрын гишүүн, холбогдох байгууллагын хүмүүс асуудал оруулдаг шүү дээ. Байнгын хорооны зөвлөх бол даргадаа зөвлөж болно, техникийн шинжтэй зөвлөгөө, дэг зөрчиж байгаа зүйл байвал Байнгын хорооны хурлын аль ч явцад зөвлөж болно. Түүнээс асуудал оруулах, танилцуулга дээр бол бас эргэж хараарай даа тийм юм байгаа шүү. Хоёрдугаарт, түрүүний танилцуулсан юманд чинь ингэж гарч байна. Байнгын хороо бол сонгогчидтойгоо холбогдож байгаа хамгийн өргөн гүүр шүү дээ. Таны танилцуулга дотор ялангуяа хувийн амьдралтай холбоотой их олон асуудал ирж байгаа өргөдлийн дийлэнх нь байгаа юм байна. Р.Бурмаа дарга үүнийг холбогдох байгууллагууд руу нь цохоод явуулсан гэхээр зэрэг миний бодол дотроо ямар юм төрж суусан бэ гэвэл Улсын Их Хурлын Өргөдлийн байнгын хороо гэдэг энэ бүтэц яг тэгж ажиллах нь хир оновчтой бол бодож суулаа. Жишээлбэл аль нэг байгууллага дээр байгаа өргөдөл гомдол хариуцдаг байгууллага, түүний дарга бол ойлгомжтой, тэр дарга өөр дээрээ яг тийм чиг үүрэг хүлээж байна шүү дээ. Шийдэхийг нь өөрөө шийдээд, шийдэж чадахгүйг нь шийдэх ёстой газар луу нь дамжуулаад яваад байна. Жишээлбэл би Өргөдлийн байнгын хорооны гишүүн байлаа гэхэд саяын тэр Увсын асуудал маш олон асуудлыг одоо л мэдээлэл сонсож байна шүү дээ. Гэтэл энэ асуудал бол шийдэгдээд, шилжээд явсан байгаа юм. Тэгэхээр манай парламентын бүтэц бол өөрөө хууль тогтоох байгууллага, бодлого гаргах байгууллага  дээр ангилсан зүйлээ хаана нь аль нь орж явах уу гэдэг нь заавал мэдээлэгдэж гишүүд адил тэгш мэдээлэлтэй, шийдвэр гаргахад адил тэгш оролцох, зарим шийдвэр дээр санал хурааж Байнгын хорооны тодорхой хэлбэржсэн тогтоол ч юм уу тэгж явах ёстой шүү дээ. Тэрийг бас бодоорой, би өөрөө сайн мэдэхгүй байгаа шүү, нэг талаасаа хэр зохистой зүйлүүд байсан бэ? гэдэг дээр эргээд жишээлбэл надад энэ талаар хариу өгөөрэй гэж хэлмээр байна. Өөр нэг зүйл байгаа санал гомдол, өргөдлүүдийн маш олон хувь нь дандаа хувийн амьдралтай холбоотой асуудал байгаа юм. Түүний цаана барин тавин мэдэгдэж байгаа зүйл бол Засгийн газрын байгууллагууд, орон нутгийн засаг захиргааны байгууллагуудын чиг үүрэг хэрэгжихгүй байна, тэнд ажиллаж байгаа хүмүүс иргэдийг хүлээж авч чадахгүй байгаа юм байна. Холбогдох өргөдөл, гомдлыг дагуу ирдэг санал хүсэлтэд хариу өгөхгүй байгаа юм байна гэдэг тийм байдал мэдрэгдэж байна шүү дээ. Харин манай Байнгын хороо яг үүн дээр магадгүй орон нутгийн байгууллагуудын удирдлагуудтай уулзах, хаашаа илүү хаягласан юм ирж байдаг юм, жишээлбэл хөдөлмөрийн зах ажиллаж байгаа, төрөөс халамжийн чиглэлээр явуулах үйл ажиллагааг төрийн нэрийн өмнөөс хэрэгжүүлж байгаа төсөв, цалин, цавуутай материаллаг бааз, хүн хүч зохион байгуулалтаар хангагдсан ийм байгууллагуудыг та бид ажиллуулдаг шүү дээ. Үүн дээр хэрэгжиж байх ёстой юмнууд хийгдээгүй учраас наашаа их хэмжээний юм ирээд байгаа юм, хүнд суртал их байгаа юм байна, иргэд хаашаа хандахаа мэддэггүй юм байна гэсэн ийм дүр зураг ерөнхийдөө харагдаж байна. Яг үүн дээр тухайлсан том Байнгын хороон дээр  асуудал босгож яримаар юм байна.

Дараагийн нэг хэлмээр зүйл бол сүүлийн танилцуулгад гарч байна хууль, тогтоол төрийн бодлоготой холбоотой энэ асуудлууд уруу иргэд хандаж чадахгүй байгаа бол яг нарийн дээрээ тэр нь иргэд, та бидний буруу биш, Өргөдлийн байнгын хороо байгуулагдаад монголын парламентад жил гаруй болж байгаа юм чинь бид нар яг өөрсдийнхөө ажиллах хэм хэмжээгээ гаргаад ингээд ажиллаж байна. Гэхдээ дараагийн нэг  хийх юм бол Өргөдлийн байнгын хороон дээр юу авч хэрэгжүүлж чадах юм бэ гэдгийг олон түмэнд хүргэх ийм Байнгын хороо ингэж ажиллаж, магадгүй нэг том асуудлаар нэлээн өргөн хэлэлцүүлэг зохион байгуулах, хэвлэл мэдээллээр сайн гаргахыг энэ намрын чуулганы төгсгөл руу ч юм уу зохион байгуулах хэрэгтэй байж магадгүй гэсэн ийм хувийн сэтгэгдэл төрж суулаа. 

Асуух юм дээр тэр эхний хоёр дээр товчхон хариултууд байвал сайн байна. Танилцуулгатай холбогдуулаад асуулт, товч сэтгэгдлээ зэрэгцүүлээд хэлчихлээ шүү. 


Р.Бурмаа: - Би зөвлөхийг танилцуул гээд хэлчихсэн юм. Тэгэхээр таны хэлсэн саналыг хүлээж авч байна. Өргөдлийн байнгын хороо 3 хүнтэй анх ажил эхлээд дараа нь 5, 6 сараас гээд Өргөдлийн байнгын хорооны ажлын аппарат бүрдсэн. Түүний дараа чуулган завсарласан. Энэ хугацаанд өргөдлийг Байнгын хороо байнга хуралдаж асуудлаа шийдвэрлэлээ гэхэд бусад гишүүдээ татан оруулах ажил учир дутагдалтай байсан. Тийм учраас энэ шинэ журам өнөөдөр баталснаараа гишүүд маань өргөдлийг шийдвэрлэхэд бүгд оролцдог, хэрвээ эзгүй байх юм бол бусад гишүүд рүү шилждэг, боломжгүй чуулган завсарласан үед бол жишээ нь Өргөдлийн байнгын хороо бусад гишүүдээсээ саналыг нь утсаар, мэйл-ээр бусад хэлбэрээр аваад шийдвэрлэж байгаа. Энэ зохицуулалтыг өнөөдөр бид нар баталлаа. Үүний дараа шийдвэрлэлтэд ороод ирэх боломжууд гараад ирнэ. Таны хэлдэг өргөдөл юун дээр их ирж байна гэдэг дээр тулгуурлан судалгаа хийгээд яг холбогдох газрууд дээр нь илүү ажиллах хэрэгтэй байна гэдэг таны санал үнэхээр чухал, дэмжиж байна. Тэгэхээр энэ дээр бол бид нар Төсвийн байнгын хороонд төсөвт байгаа орон нутагт явж ажиллана. Тэгэхээр Өргөдлийн байнгын хорооны гишүүд маань өргөдлийг хуваарийн дагуу авахдаа яг энэ асуудлаар газар дээр нь очиж ажиллая, яг энэ чиглэлээр хэр зэрэг ижил төстэй олон мэдээлэл ирж байгаатай танилцаад ажлын хэсэгт бусад байгууллагыг оруулаад, газар дээр нь очиж ажиллах боломжтой байгаа. Энэ дээр зөвхөн Өргөдлийн байнгын хорооны дарга шийдэх биш Өргөдлийн байнгын хорооны гишүүд өргөдлийг хүлээж авахдаа тэр үед ажилтнуудын бэлдсэн саналын томьёолол, судалгааны мэдээ материалд ашиглаад хэрхэн, ямар замаар шийдвэрлэх вэ гэдэг дээр идэвхтэй оролцоод, гаргаад явах хэрэгтэй. Үүн дээр томилолтоор очиж газар дээр нь шалгаж болно, дуудаж авчирч болно, нээлттэй хэлэлцүүлэг хийж болно. Холбогдох байгууллагуудыг дайчилж ажиллуулж болно гээд манай Их Хурлын бүрэн эрхтэй холбоотой бүхий л арга хэлбэрээр ажиллаж болно. Бусад Байнгын хорооноос ялгаатай нь бид нар өргөн хүрээнд ажиллаж болно. Иргэний өргөдлийн дагуу бүх салбарууд дээр ажиллаж болох учраас энэ дээр цаашид илүү тогтмол явагдана. Энэ дээр сар бүр тухайн сард ирсэн өргөдөл, түүнтэй холбоотой асуудлаар Байнгын хороо хуралдаад явъя гэж зорьж байгаа. Өмнө нь бол бас тайлбар хэлсэн байгаа, дээр нь төсөв гээд сая хуралдааны ирцийн асуудал бэрхшээлтэй байсан. Ж.Батзандан гишүүн.

Ж.Батзандан: - Асуулт, санал хэлье. Манай Өргөдлийн байнгын хороо байгуулагдаад үйл ажиллагаа нь тодорхой түвшинд жигдэрч байгаа. Р.Бурмаа дарга Өргөдлийн байнгын хороог хүлээж авснаас хойш гадаад дотоодын туршлага судалж багагүй ажлыг хийсэн байгаа. Тэгэхээр Өргөдлийн байнгын хорооны ажлыг улам эрчимжүүлэх сайжруулах зайлшгүй шаардлага байна. Бусад Байнгын хорооны нэгэн адил 7 хоног болгон тогтмол хуралдаж, асуудлуудаа шийдэж явмаар байгаа юм. Тэр битгий хэл Өргөдлийн байнгын хороо энэ ордон, танхимд хуралддаг яг ард түмнийхээ дунд очиж хуралддаг байх нь зүйтэй байх. Бид тэр Дамбадаржаад  очиж хуралдъя, Улиастайд очиж хуралдъя, тэр утаанд, гэр хорооллын хогонд амьдарч байгаа гудамжинд нь очиж хуралдъя. Өргөдлийн байнгын хороо ард түмэндээ ойрхон байх ёстой гэж би бодож байгаа. Энэ дээр Өргөдлийн байнгын хороо үйл ажиллагааныхаа хэлбэрийг бас анхаарах нь зүйтэй байх. Иргэдээс саналын шинжтэй олон өргөдлүүд ирж байгаа. Тухайлбал энэ хуулийн 10 хуульд тодорхой хэмжээний нэмэлт, өөрчлөлт оруулаач гэдэг санал ирсэн байна. Тодорхой хуулиудыг шууд Засгийн газарт чиглэл өгөөд нэмэлт, өөрчлөлт оруулах ажлыг судал гэж чиглэл өгмөөр байна. Байнгын хорооноос тогтоол гаргамаар байна. Тодорхой хуулиудыг Өргөдлийн байнгын хорооны гишүүд өөрсдөө аваад санаачлаад хуулийн төсөл боловсруулаад Өргөдлийн байнгын хорооноос оруулмаар Их Хурал руу ингэж манай Байнгын хороо идэвхтэй ажиллаж чадвал иргэд олон түмний хүсэл зоригийг төрд хүргэх гүүр нь болж Монгол Улсыг өөрчлөхөд томоохон хувь нэмэр оруулж чадна гэж би харж байгаа. Р.Бурмаа гишүүн маань багагүй ажил хийсэн гэдгийг бид хүлээн зөвшөөрч байгаа. Тэгээд Өргөдлийн байнгын хороо бусад Байнгын хороотой нэг талаас төстэй, нөгөө талаас өөр онцлог Байнгын хороо. Тийм учраас Байнгын хорооныхоо гишүүдийг ажлын шинэ арга барилд сургах, энэ чиглэлд бас ажил зохион байгуулмаар байна. Ийм саналтай байна. 

Р.Бурмаа: - Б.Болор гишүүн.

Б.Болор: - Би санал хэлье. Тэгэхээр Н.Батцэрэг, Ж.Батзандан гишүүн зөв зүйтэй санал хэллээ. Энэ саналуудтай миний бие санал нэг байгаа юм. Асуудлууд шийдэгдээд өргөдлүүд шийдэгдээд тодорхой хэмжээнд манай Өргөдлийн байнгын хорооны ажил жигдрээд явж байгаа гэдэгтэй санал нэгдэнэ. Цаашдаа бид нэлээн өргөн хүрээнд ажиллах боломж ч байгаа, ийм эрх ч байгаа гэж үзэж байгаа юм. Сая Н.Батцэрэг гишүүн ч хэллээ, засаг өөрөө чиг үүргээрээ ажиллаж чадахгүй болоод энэ өргөдлүүд ирж байгаа. Өргөдлүүд ирдэг бид өргөдөл шийд гээд, эсвэл ийм өргөдөл ирсэн байна зохих журмын дагуу шийднэ үү гээд яамд, агентлагууд руу бүгдийг нь цохоод явуулдаг. Хувь гишүүд ч явуулдаг, Өргөдлийн байнгын хорооноос ч явуулдаг. Энэ асуудлууд ямар нэгэн байдлаар шийдэгддэггүй, ямар нэгэн байдлаар хариу ирдэггүй, ийм үл тоомсорлосон байдалтай явж ирж байгаа. Одоо бол сүүлдээ Их Хурал яадаг юм бэ гэсэн байдалтай яамдын Төрийн нарийн бичгийн дарга  нар би онцолж хэлмээр байгаа юм, агентлагийн дарга нар  ханддаг. Энэ нөхдүүд дээр өөрсдөд нь ирж байгаа гомдлууд байхгүй юу. Тийм учраас эд нар шийддэггүй байхгүй юу, ингээд яваад байдаг. 

Уг нь бол шийдэх ёстой тулгамдсан асуудлууд байгаад байдаг. Хувийн чанартай өргөдлүүд гэж яриад байгаа энэ бүхний чинь ард дандаа төрийн байгууллага, засгийн хэрэгжүүлж байгаа агентлагуудын эд нарын үйл ажиллагааны доголдол байгаа шүү дээ. Эд нар өөрсдөө ажлаа хийж чадахгүй байна гэсэн үг. Энэ нөхдүүд дээр хариуцлага тооцох механизм Өргөдлийн байнгын хороо энэ тал дээр нэлээн ажиллаж эд нарыг шахаж өгмөөр байгаа юм. Үгүй бол тэр сайд нар хариуцлагаа хүлээдэг юм байгаа биз. Чадахгүй юм бол Ерөнхий сайд нь хариуцлагаа хүлээдэг юм байгаа биз. Ингэж л явахгүй бол болохгүй. Өргөдөл шийднэ гэхээр бид нар арай өргөн ярих хэрэгтэй, зөвхөн хувийн гэж яриад байгаа юм, үүнд маш олон юм байгаа байхгүй юу. Энэ хэмжээгээрээ манай Өргөдлийн байнгын хороо нэлээн өргөн хүрээтэй ажиллах бүрэн боломжтой. Үүнийг Р.Бурмаа дарга ойлгож байгаа, бид ч гэсэн энэ талаар ярьж байгаа, Өргөдлийн байнгын хороо бол Ж.Батзандан гишүүний хэлдгээр 7 хоногт ядаж нэг хуралдаад асуудлуудаа шийдээд явмаар байгаа юм. 

Жишээ нь: цагдаагийн байгууллага дээр жишээ авмаар байгаа юм. Өргөдөл өгдөг, гомдол гаргадаг шийддэггүй шүү дээ, яах вэ гэмт хэрэг илрүүлдэг тэр нь байдаг байх. Прокурорын дэргэдэх Мөрдөн байцаах алба гэж байдаг юм гэсэн энэ нөхдүүд дээр цагдаа нарт ирсэн гомдол ирдэг, одоо хэдэн жил болж байгаа вэ, нэг ч цагдааг хариуцлагад татаагүй байна гэж байгаа байхгүй юу. Тэгээд ерөөсөө шийдэж өгдөггүй, наана нь иргэд хохироод л яваад байдаг. Одоо Прокурорын дэргэдэх Мөрдөн байцаах чинь цагдаа нартай холбоотой асуудлаа шийдэх ёстой шүү дээ. Нэг их мундаг шалгалаа гэдэг хариуцлага хүлээж байгаа цагдаа гэж ерөөсөө байдаггүй. Хэрэг төвгөө илрүүлдэг нь илрүүлдэг байх, дарамталдаг нь илүү байх шиг байгаа юм. Ийм хэмжээнд ажиллаж байна шүү дээ. Жишээ нь манай Архангай аймгийн Цахир суманд азарга адуугаа алдчихсан нэг айл байна л даа. Алдчихсан гээд нөгөө хүн нь хэргээ хүлээчихээд л байхад асуудал нь шийдэгдэхгүй нөгөө хүн нь чөлөөтэй явдаг, мал хулгайлаад яваад байдаг, цагдаа нартайгаа хуйвалдчихсан ингээд яваад байна шүү дээ. Иймэрхүү асуудлуудыг бид нар шийдэх ёстой байхгүй юу. Өргөдлийн байнгын хороо үүн дээрээ ажиллаад, тогтоол шийдвэрээ гаргаад үүнийг шахаж шаардаад тэгээд сайд нь тэр хүмүүстэй хариуцлага тооцоод ажлаа хийж чаддаг хүмүүсийг нь томилоод хариуцлага тооцож чадахгүй гэвэл өөрсдөө хариуцлагаа хүлээгээд ингээд явдаг байх ёстой. Тийм учраас Өргөдлийн байнгын хороо бол энэ Их Хуралд хамгийн чухал Байнгын хороо байгаад байгаа юм. Ардчилсан намын мөрийн хөтөлбөрт ч гэсэн Өргөдлийн байнгын хороо байгуулна гэж туссан. Бид нар өнгөрсөн жил сонгуулийн сурталчилгаагаар явж байхдаа Өргөдлийн байнгын хороо бол маш өргөн хүрээтэй ийм Байнгын хороо байна гэсэн ийм юм ярьж явсан. Үүнийгээ хэрэгжүүлж эхлэх цаг болчихсон, хэрэгжүүлээд явж байгаа, гэхдээ үүнийгээ нэлээн өргөн болгомоор байгаа юм. Тийм учраас энэ дээр нэг ийм санал хэлмээр байгаа юм. Бид үйл ажиллагаагаа эрчимжүүлээд хүмүүсийн өргөдөл гомдлыг шийдэх гол механизм бол энэ төрийн байгууллагууд хүнд суртлыг арилгах тал дээр л ажилламаар байгаа шүү дээ. Ялгаагүй эмнэлэг байж байна, сургууль, миний түрүүний хэлдэг цагдаа, шүүх, прокурор байж байна, том юм яриад ингээд яваад байдаг. Иргэдтэй тулж, хүрч үйлчилгээ байгаа юм огт байхгүй, яамд, агентлагууд чадахгүй бол чадахгүйгээ хэлээд хариуцлагаа хүлээгээд дараагийнх нь хийж чадах хүмүүс байгаа шүү дээ. Тэгээд явмаар байх юм.

Р.Бурмаа: - Б.Болор, Ж.Батзандан гишүүний саналтай холбогдуулан өнөөдөр танилцуулж байгаа эрх зүйн орчин бүрдүүлэх, хууль тогтоолд нэмэлт, өөрчлөлт оруулах тухай иргэдийн саналын шинжтэй 10 төрлийн өргөдөл байна. Үүнийг гишүүд сая чиглэл чиглэлээрээ хуваарилагдсан шинэ журмын дагуу хуваарилж аваад дараагийн хуралдаан дээр хэрхэн яаж оруулах вэ гэдгээ бэлдчихээрэй, манай Байнгын хорооны ажилтнууд үүнд тусална, холбогдох мэдээллүүдээр хангаж өгнө. Уг өргөдлийг өмнө нь яаж шийдвэрлээд ямар хариу холбогдох байгууллагаас өгсөн зэрэг мэдээллийг гишүүдэд хангаж өгнө. Тэгэхээр энэ дээр тухайлбал нэлээн олон заалт бид нар холбоотой, яг Их Хурлын бүрэн эрхтэй холбоотой асуудал байгаад байгаа юм. Энэ дээр зүгээр танилцуулах биш хуваарийн дагуу гишүүд ажиллаад, дараа дараагийн Өргөдлийн байнгын хорооны хуралдаанаар асуудлыг хэлэлцээд явъя. Үүн дээр олон хэлбэрүүдийг ашиглаж болно хэлсэн. Ажлын хэсэг байгуулж болно, холбогдох Засгийн газрын гишүүд, яамд, орон нутгийн Тамгын газрыг хамруулан ажиллуулж болно. Тухайн газар дээр ажиллаж болно, томилолт авч болно гээд олон хэлбэрийг ашиглаж ажиллая. Ажилтнууд бол 10 зүйл заалтын саналуудыг гишүүдэд хуваарилж, материалуудыг бэлдэж өгнө. С.Одонтуяа гишүүн.

С.Одонтуяа: - Тэгэхээр Байнгын хороо маань дөнгөж шинэ байгуулагдсан бас нэлээдгүй зүйлийг хийсэн байгаа, тэгээд хэд хэдэн санал байна. Одоо бид Байнгын хорооны ажил өргөдлийг хэрхэн хүлээж авдаг, шийдвэрлэдэг талаар иргэдэд мэдээлэл маш муу байна. Үүн дээр ажилламаар байна 2014 онд би өөрөө Байнгын хорооны гишүүн бид нарт материал өгдөг ч гэсэн бас бид нар үүнийг нарийн сайн хүмүүст тайлбарлахад учир дутагдалтай байгаа. Ер нь ард иргэдэд юмыг телевизийн ярилцлагаар ч юм уу, нуршуу байдлаар ярихаар ойлгодоггүй, өргөдлийг хэрхэн хүлээж авч шийдвэрлэж байна вэ гэдэг нь маш чухал асуудал байгаа. Их Хурлын гишүүдийн ихэнх цаг зав бол үүнтэй нэлээн холбоотой байгаа шүү дээ. Тэгэхээр жижиг хэмжээний 1-3 минутын анимейшн-ыг бэлтгэх хэрэгтэй Байнгын хорооноос хүмүүс ойлгомжтойгоор өргөдлийг яаж авдаг юм, хаана ханддаг юм бэ гээд энэ бүх зүйлийг нь харуулсан юм хийгээд энэ хамгийн ойлгомжтой. Өчигдөр бид нар Худалдан авалтын газар очиход анимейшн-ээр үзүүлэхэд их ойлгомжтой байгаа юм л даа. Үүнийг Р.Бурмаа гишүүнээ хэвлэл мэдээллээр бэлтгэх, цацахад нэлээн анхаармаар байна. Иргэд маань үүнийгээ ойлгож байж өнөөдөр Байнгын хороонд материал нь ирнэ, бид нар шийдвэрлэнэ. Үүн дээр сайн анхаарах хэрэгтэй байна. Хоёр дахь асуудал гэвэл өргөдлийг шийдвэрлэхэд автомат машин маш чухал том дэвшил боллоо. Тэгэхээр автомат машин өргөдлийг хэрхэн шийдвэрлэж байгаа талаар бас дахиад олон нийтэд сурталчлах хэрэгтэй байна. Өнөөдөр хүмүүс юу гэж ойлгож байна вэ гэхээр өргөдлөө бичээд аль нэг гишүүнийг хайж олоод туслахаар нь дамжуулаад хөөрхий өргөдлөө өгсөн болдог, зарим нь дундаа алга болчихдог ийм байгаа. Тэгэхээр энэ автомат машинаар өргөдлийг яаж авдаг, яаж эзэндээ очдог талаар маш олон удаагийн сурталчилгаа хэрэгтэй байна. 

Хоёрдугаарт, заримдаа байгууллагууд нээлттэй өдөр гэдэг шиг бид нар сар бүрийн тодорхой өдөр зарлаад манай доор иргэдийг хүлээж авдаг өрөө байгаа шүү дээ, тэнд зарлаж байгаад сарын 7 хоногийн хэд дэх өдөр болгон нэг өдөр тэнд хүн суугаад өргөдлийг нь авчихдаг ийм зүйлийг нэвтрүүлж болно. Тэгэх юм бол хүмүүс заавал утастаж барьж эргэж бичиг гэж өгөхгүйгээр тэр өдөр иргэдэд үйлчлэх 3, 4 хүн сууж байгаад авчихдаг ийм байх нь зөв байна. Одоо бид 01 сар гараад тойргуудаараа явна. Манай гишүүд чуулган завсарлахаар аймгаар явна. Тэгэхээр Улсын Их Хурлын гишүүдэд иргэдийн өргөдлийг хэрхэн шийдвэрлэх талаар материалыг бэлдэж өгөөч. Зөвхөн Өргөдлийн байнгын хорооныхонд биш манай тойрог, аймгаас сонгогдсон Их Хурлын гишүүдэд, өөрөөр хэлбэл хүмүүс чинь тэнд очоод иргэдийнхээ өргөдлийг шийдвэрлэх гээд санал асуулт хариултад хариулдаг. Тэгэхээр ийм Байнгын хороотой болчихсон шүү, ийм зүйлийг та нарт ингэж шийдвэрлэж өгнө гээд үүнийг нь тараах жижиг материал байвал бүр сайн. Тэнд ирсэн иргэдэд тараадаг, ингээд гишүүн нь үүнийг сайн мэдэж байдаг, энэ зүйлийг бас бэлдэж өгөөч гэсэн хүсэлт байна, ийм саналууд байна.

Р.Бурмаа: - С.Одонтуяа гишүүн маш чухал тодорхой саналуудыг хэллээ. Тэгэхээр өргөдөл хэрхэн гаргах вэ, тухайлбал ТҮЦ машиныг хэрхэн ашиглах вэ гэдэг чиглэлээр шторок, анимейшн-тэй их ойлгомжтой богино хэмжээний хийлгэе. Өмнө нь хийлгэсэн нь урт хэмжээтэй байгаад байна, интернэтэд байгаа, түүнийгээ илүү хялбарчилсан болгоё, сар бүр тодорхой өдөр цагт иргэд хүлээн авах газар, мөн Улсын Их Хурлын үйл ажиллагааг сурталчлах төвүүд гэж байдаг, тэнд очиж ажиллаж мэдээллийг өгөх ажлыг зохион байгуулж ажиллая, энэ чиглэлээр ажлын алба анхаарч ажиллая. Д.Мягмарцэрэн зөвлөхөд энэ ажлыг даалгаж байна. 

С.Одонтуяа: - Бид нар 2013 ондоо дотоод ажлаа бэлдчихлээ шүү дээ, цэгцэлчихсэн, жигдэрчихсэн, үйл ажиллагаа хийхэд сайхан болчихсон байна. Үүнийгээ 2014 онд иргэдэд сурталчлах ажлыг энэ жил хийх ёстой. 

Р.Бурмаа: - Өөр санал байна уу?

Ж.Батзандан: - Өргөдлийн байнгын хорооны үйл ажиллагаа, ажиллах зарчим, арга барил өөрийн онцлог шинж чанараараа бусад Байнгын хорооноос ялгарч байгаа. Бусад Байнгын хорооны хэлэлцэх асуудлыг Улсын Их Хурлын даргын дэргэдэх зөвлөлөөр оруулж ирдэг. Манай Өргөдлийн байнгын хороо бол өөрөө иргэдийн өргөдөл, хүсэлтэд тулгуурлаж үйл ажиллагаа нь явна. Ямар асуудал хэлэлцэхээ Байнгын хорооны дарга, гишүүд өөрсдөө яриад шийдвэрлэх бололцоо боломж байгаа. Их Хурлын даргын дэргэдэх зөвлөлөөс хамаардаг байдлаар явах юм бол Өргөдлийн байнгын хорооны үйл ажиллагааг төсөөлөхөд бэрх. Өргөдлийн байнгын хорооны бие даасан байдал, онцлогийг харгалзаж өвөрмөц зохицуулалтыг хийж өгөх зайлшгүй шаардлагатай гэж би харж байгаа. Тэгээд 7 хоног болгон Өргөдлийн байнгын хороог хуралдуулах нь зүйтэй байх гэсэн саналаа дахин хэлье. Ингэж байж ард иргэдээс ирж байгаа санал гомдлуудыг бид барагдуулж чадна шүү. Б.Болор гишүүний хэлдэг хариуцлагагүй захиргааны байгууллагын нөхдүүдийг Өргөдлийн байнгын хороон дээр 7 хоног болгон дуудаж авчрах ёстой, Засгийн газрын байгууллагууд, орон нутгийн удирдлагуудыг иргэдийн өргөдөл гомдолд хариу өгдөггүй, өргөдөл гомдлыг хууль бусаар дарагдуулдаг ийм нөхдүүдийг Өргөдөл гомдлын байнгын  хороон дээр авчирж байгаад хариуцлага тооцдог байх нь зүйтэй гэдэг саналыг хэлье. 

Р.Бурмаа: - Өөр санал байна уу? Тэгвэл дараагийнхаа асуудал руугаа оръё.
                       


Тав. Хуулийн биелэлтэд хяналт тавих талаар иргэдээс ирүүлсэн өргөдлийн судалгааны танилцуулга.

Иргэн Б.Нямдаваагийн өргөдөл, Нийгмийн даатгалын тухай хуулийн 15.7, Засгийн газрын 1998 оны 92 дугаар тогтоолын хэрэгжилтийн асуудлаар гаргасан өргөдөл байгаа. Энэ асуудлыг гишүүн Б.Болор танилцуулна. Үүн дээр Нийгмийн даатгалын ерөнхий газраас Тэргүүн дэд дарга Д.Золжаргал, Бодлогын хэрэгжилтийн газрын дарга Ц.Дашдондог нар хүрэлцэн ирсэн байгаа, наашаа ойртоод суучих.


Б.Болор: - Баярлалаа, тэгэхээр Өргөдлийн байнгын хороон дээр Иргэн Б.Нямдаваагаас Засгийн газрын 1998 оны 92 дугаар тогтоол Монгол Улсын Үндсэн хуулийн зарим зүйл, заалттай зөрчилдөж байгаа тул хүчингүй болгохыг хүссэн ийм өргөдөл ирсэн байгаа.

Өргөдлийн дагуу судлаад үзэхэд Нийгмийн даатгалын тухай хуулийн 15.7 дахь хэсэг хэрэгжихгүй, хүчингүй болгох шаардлагатай Засгийн газрын тогтоол хүчинтэй хэвээр үйлчилж, үүний улмаас иргэдийн хувьд бага хэмжээгээр нийгмийн даатгалын шимтгэл төлж, хожим бага хэмжээний тэтгэвэр тогтоолгох байдлаар хохирсоор байгаа юм байна.

Түүнчлэн Засгийн газрын 2005 оны 22 дугаар тогтоолын 2 дахь хэсгийн заалтыг 2005 онд Үндсэн хуулийн цэцээс “эрх зүйн ерөнхий зарчимтай зөрчилдөж, ингэснээр иргэдийг тэтгэвэрт гарсан он, сараар ялгаж Үндсэн хуулийн 14.1, 14.2-т заасныг тус тус зөрчсөн байна” гэж үзэж хүчингүйд тооцсон. Засгийн газар 2012 онд Үндсэн хуулийн цэцээс хүчингүйд тооцсон дээрх тогтоолтой адил зохицуулалт бүхий 153 дугаар тогтоол дахин батлан гаргасан байна.   


Иймээс Нийгмийн даатгалын тухай хуулийн 15.7 дахь хэсгийн биелэлтийг хангах арга хэмжээ авах, Засгийн газрын 1998 оны 92 дугаар тогтоол, 2012 оны 153 дугаар тогтоолын 2.в хэсэг нь Үндсэн хууль болон бусад хуульд нийцэж байгаа эсэхийг хянан үзэх шаардлагатай байна.

Тэгэхээр энэ асуудлаар хэлэлцээд холбогдох хүмүүсээс тайлбар аваад хэлэлцье. Анхаарал тавьсанд баярлалаа.

Р.Бурмаа: - Гишүүдээс асуулт байна? 

Б.Болор: - Агентлагаас ирсэн  хүмүүс үүн дээр ямар тайлбар байгаа юм бэ? Цаашдаа ажлын хэсэг байгуулах юм уу, яах юм бэ? Энэ өргөдлийг яаж авч хэлэлцэх үү гэж явсан дээр байх л даа. 
Р.Бурмаа: - Өмнө нь Өргөдлийн байнгын хорооны ажлын албанаас дээрх энэ хууль, Засгийн газрын тогтоолуудын хууль зүйн үндэслэл, хэрэгжилтийн талаар Нийгмийн даатгалын асуудал эрхэлсэн төрийн захиргааны төв байгууллагаас албан ёсны тайлбар авсан. Уг тайлбарт аливаа хууль, тогтоолуудад зөрчилдсөн зүйл байхгүй гэдэг тайлбар өгөөд байгаа юм.  Гэтэл иргэний өргөдлөөр судлаад үзэхээр бас зөрчлийн асуудал харагдаад байна л даа. Энэ асуудал дээр та бүхэн ямар тайлбар хэлэх вэ? Ц.Дашдондог дарга
Ц.Дашдондог: - Нийгмийн даатгалын Бодлогын хэрэгжилтийн газрын дарга Ц.Дашдондог. Тухайлбал, өөрөө хэрэгжүүлэгч статустай хууль хэрэгжүүлж байгаа байгууллага. 15.7-д бол 2008 онд өөрчлөлт орсон, тэр өөрчлөлт нь даатгуулагчийн шимтгэл төлөх орлогын дээд хэмжээг Засгийн газар батлахаар заасан байгаа. 2009 онд энэ заалтыг хэрэгжүүлэх зорилгоор Үндэсний зөвлөлөөр яамаар дамжуулж Засгийн газарт асуудал орсон боловч энэ батлагдаагүй. Тийм учраас 1998 оны 92 дугаар тогтоол буюу шимтгэл төлөх орлогын дээд хэмжээг хязгаарласан заалтыг хэрэгжүүлж яваа. Үүнд Нийгмийн даатгалын тухай хуулийн 22 дугаар зүйлд байгаа л даа, 22 дугаар зүйлийн 1-д даатгуулагч, тэтгэвэр авагч тэтгэврээ тогтоолгохдоо шимтгэл төлсөн сүүлийн 20 жилийн дараалсан 5 жилийн дунджаас бодож тэтгэврээ тогтоож байгаа. Тэтгэвэр тогтоохдоо өнөөдрийн байдлаар дээд хэмжээг 1 сая 920 мянган төгрөг байгаа. Үүнээс дээш гарсан цалингаас нь даатгуулагчийн хувьд шимтгэл авахгүй байгаа, шимтгэл тооцохгүй байгаа. Тийм учраас шимтгэл төлөх орлогын бүрэлдэхүүнд 1 сая 920 мянга гэдэг хязгаарлалтыг тавьж тэтгэврийг нь тогтоож байгаа. Ер нь нэг талаасаа тэтгэврийн дээд хэмжээг хязгаарлаж байгаа асуудал байгаа. Хэрвээ үүнийг дээш нь задгай тавиад 5 сая, 50 сая төгрөгөөс тэтгэвэр тогтоолгох юм бол Тэтгэврийн даатгалын сангийн ачаалал дийлэхгүй байгаа. Өөрөөр  хэлэх юм бол үүнд шимтгэл төлөх, хуучин бол нэг талаас нь энгийн үгээр аваад үзэхэд шимтгэл төлөх орлогын дээд хэмжээг хязгаарлаж байгаа, тэтгэвэр тогтоох дээд хэмжээ давхар хязгаарлагдаж байгаа ийм асуудал байгаа. Хэрвээ үүнийг хязгаарлаж өгөхгүйгээр задгай тавиад энэ тогтоолыг хүчингүй болгоод өнөөдрийн авч байгаа цалингаас нь шимтгэлийг нь төлүүлээд, тэндээс нь тэтгэвэр, тэтгэмж тогтоолгоно гэх юм бол хуульд тэтгэврийн болон тэтгэмжийн дээд хэмжээнд тогтоодог шаардлага гарна, эсвэл шимтгэлийн хувь хэмжээг нэмэгдүүлэх шаардлага гаргана, эсвэл улсын төсвөөс нэмэгдүүлэх хөрөнгийн хэмжээг нэмэх шаардлага гарна, цаад үр дагавар ийм байгаа. Тийм учраас Засгийн газраас бол жил болгон энэ асуудлыг ялангуяа 2013 онд тогтоож өгсөн байгаа. 2012 оны 153 дугаар тогтоолоор 1 сая 80 мянган төгрөгөөс дээш өөрөөр хэлбэл энэ хүмүүс 1 сая 80 мянган төгрөгөөс дээш цалингаас шимтгэл төлөөгүй байгаа. Энэ агуулгаар нь Нийгмийн даатгалын хуулийн хүрээнд хэрэгжүүлж байгаа гэж ойлгож байгаа. 

Р.Бурмаа: - Үүн дээр өргөдөл гаргаж байгаа Б.Нямдаваа иргэн Үндсэн хуулийн цэцээс гаргасан Үндсэн хуулийг зөрчсөн гэсэн заалттай агуулга адил байна гэж хэлээд байгаа юм л даа, ерөнхий зарчим нь адил байна гээд хэлээд байгаа юм. Жишээ нь, мөн Нийгмийн даатгалын санг бүрдүүлж байгаа шимтгэлийн ажил олгогчид хамаарах эсэх төлөх шимтгэлийн дээд хязгаарыг тогтоож өгөөгүй атлаа даатгуулагчид тэтгэвэр тэтгэмж болж олгохоор даатгуулагчийн цалин, хөдөлмөрийн хөлсний дунджийг тодорхойлохдоо дээд хязгаарыг зааж өгөөд энэ дүнг баримталж байгаа даатгуулагчид зориулан төрд биш ажил олгогчдын зүгээс төлж байгаа шимтгэл нь уг иргэн буюу даатгуулагчид оногдохгүй байна гэсэн ийм юм тавиад байгаа юм. 

Ц.Дашдондог: - Нийгмийн даатгалын тухай хуульд бол байгууллагын хувьд Нийгмийн даатгалын сангаас Цалингийн  сангаасаа шимтгэл төлж байгаа. Энэ бол хуулийн заалттай. Нийгмийн даатгалын тухай хуулийн15 дугаар зүйлийн 1.2-т бол ажил олгогчийн болон даатгуулагчийн төлөх шимтгэлийн хувь хэмжээг тогтоосон байгаа. Энэ тогтоол дотор даатгуулагчийн гэсэн үг  байгаа. Тийм учраас зөвхөн даатгуулагчийн төлөх шимтгэл дээр дээд хэмжээ хязгаарлалт тогтоож байгаа, сангаас нь Нийгмийн даатгалын тухай хуулийн Нийгмийн даатгалын сангаас нь ажил олгогч сангаас нь шимтгэл төлж байгаа. Өөрөөр хэлбэл 5 сая төгрөгийн цалин авдаг хүн байлаа гэхэд 5 саяас нь байгууллагаас нь төлж байгаа, 1 сая 920 мянган төгрөг нь даатгуулагч өөрөө шимтгэлээ төлж байгаа.

Р.Бурмаа: - Тэгээд энэ иргэн хэлээд байгаа байхгүй юу, эргээд иргэн маань буцаад тэтгэвэр тэтгэмж авах болохоороо тэр байгууллагаас нь 5 сая төлж байгаа тэр шимтгэл нь өөрт нь ногдохгүй байна, зөвхөн иргэн өөрөө төлж байгаагаасаа буцааж би тэтгэврээ авч байна. Тэр нь шударга бус гэж хэлээд байгаа байхгүй. Жишээ нь иргэн хүн 5 саяасаа даатгалаа төлөөд явж байгаа, дараа нь тэтгэвэрт гарахдаа арай өндөр авах боломж байтал тийм боломж өгөхгүй хязгаарлачихаад тэгсэн мөртлөө ажил олгогч нь бол 5 саяд нь ч юм уу, тэр их мөнгөнд нь татвар төлөөд байсан, тэр нь тэгээд эргээд тэтгэвэр авахад буцааж ямар нэгэн байдлаар  нөлөөлөхгүй байна гэж гомдол гаргаад байна л даа. 

Ц.Дашдондог: - Яг Монгол Улсад мөрдөж байгаа нийгмийн даатгалын тогтолцоо бол хуваарилалтын болон эв санааны нэгдлийн тогтолцоо байгаа. Өөрөөр хэлбэл тухайн иргэний төлсөн шимтгэлтэй уялдаатай биш, авч байсан цалингийн шимтгэл төлсөнтэй нь уялдуулан тэтгэвэр тогтоож байгаа юм. Тийм учраас хэрвээ тэр 5 сая төгрөг байдаг юм уу, авч байгаа тэтгэврээс нь шимтгэлд нь цалингаас нь хамааруулаад тэтгэвэр тогтооно гэх юм бол тэтгэврийн дээд хэмжээ өндөр гарна. Цалин харьцангуй өсөж байгаа, ерөнхийдөө дээд хэмжээ авч байгаа хүмүүсийн тоо бол 40-өөд мянган иргэн 1 сая 920 мянган төгрөгөөс дээш цалин авч байгаа мэдээлэл бид нарт байгаа л даа. Тийм учраас эдгээр иргэдэд очиж нөлөөлнө. Нийт иргэдийн хувьд нөлөөлөл байхгүй байгаа.

Р.Бурмаа: - Д.Лүндээжанцан гишүүн.

Д.Лүндээжанцан: - Би ингэж ойлгоод байна. Хүмүүс эв санааны нэгдлийн тогтолцоон дээр байгаа. Дээд хязгаар тавихаас өөр арга байхгүй. Энэ хоёрыг ойлгоно, гэтэл хүмүүс юун дээр жаахан гомдолтой байна вэ гэхээр тэр өндөр цалин авч байна, тэр авч байсан цалингаасаа шимтгэл төлж байна, тэр хэмжээгээрээ тэтгэвэр тогтоолгохоор тэтгэврийн дээд хэмжээг хязгаарлаад түүнээс даваад хохироод байна гэж тэр хүн бодоод байна. Үнэндээ хязгаарлахаас өөр арга байхгүй гэдгийг бид ойлгож байна. Тэгэхээр энэ хооронд шимтгэл төлөх зөрүү гэдэг юм дээр гомдолтой байгаа байхгүй юу. Тэгэхээр та бүхэн зохион байгуулахдаа нийгмийн даатгалын шимтгэлийг тухайн хувь хүн дээр бодож тооцохдоо тэтгэврийн дээд хэмжээ тэтгэврээс илүү гарсан ногдох хэсгийг нь хасаж тооцоод авахгүйгээр яг тэр хэсэгт авч чадаж уу, үгүй юу? Тэгвэл болж байна. Өгсөн нийгмийн даатгалынхаа хэмжээгээр илүү гараад өгсөн байлаа гэхэд эв санааны нэгдлийнхээ зарчмаар явна тэртээ тэргүй, хорин жил өндөр цалин авсан байж болно л доо. Дараалсан 5 жилээс гадна дахиад 15 жил ингээд нэхээд байвал барагдахгүй юм байгаа. Тэгэхээр тэр нь эв санааны нэгдлээр явна, яг тэр дараалсан 5 жилийн дунджийн илүү гарсан шимтгэлийн хэмжээнээс даваад илүү гарсан тэр хэсэг дээр яах вэ гээд зохицуулалт хэрэгтэй болоод байгаа юм. 

Хоёрдугаарт, тэтгэврийн мөнгөний дээд хэмжээг Засгийн газрын тогтоолоор тогтоож өгч байна уу? Үүнийг уг нь хуульчилж өгвөл маргаан нь арай гайгүй болно. Хуульчилж өгөхөөр байр нь хөдлөх болно гэх байх, уг нь хуулийн хэмжээнд аваачиж тавибал хэн хэндээ амар маргаан байхгүй, ийм хоёр юм үзэгдээд байгаа юм. Ер нь нийгмийн даатгалын асуудлыг олон талаас нь бодож авч үзэхгүй бол 1960 оноос хойш нэрийн данстай болсон хүмүүсийн дансны асуудал юу болж байна вэ гэдэгт хүмүүс санаа зовж байна. Тэтгэврийн эрс зөрөө гарч байгаа тухай санаа зовж байна, энэ зөрөөг багасгаж бага тэтгэвэр авдгийг нь нэмэгдүүлэх тухай асуудал яригдахаар нийгмийн даатгалын шимтгэл төлсний үнэ цэнийн асуудал гээд ийм хэдэн асуудлууд байгаа учраас үүнийг маш нарийн зөв, олонхын эрх ашигт нийцсэн байдлаар тэтгэвэр авагчдыг энэ байдлаар зохион байгуулахад нийгмийн даатгалын хариуцаж байгаа газар дээр нь зохион байгуулж байгаа байгууллага бол бүр сайн судалж, үүнийг манай Өргөдөл болон бусад хороод, Нийгмийн хороондоо тавиад нийгмийн даатгалын асуудлыг нэлээн сайн нэг зүг чигт оруулж өгөхөд ажиллагаа дутуу санагдаад байдаг юм. Бид бол нийгмийн даатгалын юмыг төгс шийдчихлээ гэж үзэхэд эрт байна. Одоо эрүүл мэндийн даатгалыг яриад байгаа, эрүүл мэндийн даатгал яриад байна, нийгмийн даатгалын асуудлууд иймэрхүү юм үлдчихдэг. Бас нэг зүйл бол тэд тэдэн оноос өмнө тэтгэвэрт гарсан хүмүүсийн тэтгэврийн зөрөөг арилгана гэхээр цалин хөлс нэмэгдэж байгаатай холбоотой урьд жил нь гарсан, хойд жил нь гарсан хоёр адилхан ажил хийж байсан хүмүүсийн тэтгэврийн зөрөө бас л ингээд нэмэгдээд яваад тунараад байдаг, энэ тунаралт, муруйлтуудыг ерөнхий алсуур нь багасгах, жаахан хугацаа өнгөрөхөөр нөгөө цалингийн юунаас болоод, муруйг аль болох багасгаж явбал зүгээр юм шиг санагддаг юм. Зарим нь санал байна, зарим нь асуулт байгаа юм. 

Р.Бурмаа: - Иргэний өргөдөл дээр ингээд байгаа юм, хуучин бол Засгийн газрын тогтоолоор нийгмийн даатгалын шимтгэл төлөх орлогын дээд хэмжээг тогтоодог байсан. Гэтэл 2008 оны 5 дугаар сарын 08-ны өдрийн нэмэлт, өөрчлөлтөөр хуулиар тогтоодог болсон гээд 15.7-д, энэ дээр Засгийн газар жил бүр даатгуулагчийн шимтгэл төлөх орлогын дээд хэмжээг Үндэсний статистикийн хорооноос гаргасан дундаж цалин, хөдөлмөрийн хөлс, түүнтэй адилтгах орлого,Нийгмийн даатгалын үндэсний зөвлөлийн саналыг үндэслэн Нийгмийн даатгалын тухай хуулийн 4.1-д заасан даатгалын хэлбэр тус бүрээр ялгавартай тогтооно гэж заасан. Гэтэл Засгийн газар энэ хуулийн дагуу явахгүй байна гэж гомдол гаргаад байгаа юм. Тэгээд энэ нь өөрөө 1998 оны 92 дугаар тогтоолоороо яваад байна гэж гомдол гаргаад байгаа байхгүй юу. Тэгэхээр хуульд тодорхой заачихсан байна. Тэгтэл Засгийн газар хуулиа хэрэгжүүлж, хуульд нийцсэн тогтоол гаргаж ажиллахгүй байна гэж гомдол гаргаад байгаа юм. 

Д.Лүндээжанцан: - Би бол үндэслэлтэй гомдол байна гэж бодож байна. Тийм учраас Нийгмийн бодлогын байнгын хороонд тавиад энэ дагуу шаардлагатай бол ажлын хэсэг гаргаад, энэ салбар салбарын хуулиудыг манай Өргөдлийн хороо дангаараа барахгүй шүү дээ. Тийм учраас Нийгмийн бодлогын байнгын хороо тэр Нийгмийн даатгалын хуулийн дагуу үүнийг яаж вэ гэдэг дээрээ ажиллая. Манай Өргөдлийн байнгын хороон дээр яригдлаа, үүний дагуу гишүүдээс гаргасан санал, мэргэжлийн байгууллагуудын юуг үндэслээд энэ материалыг шилжүүллээ. Хуулийн дагуу Засгийн газар тогтоолоо эргэж харах байдаг юм уу, зохицуулалт дутуу байвал тэрийг нь хийх шаардлагатай гэж үзлээ гээд ингээд Р.Бурмаа даргын гарын үсэгтэй албан бичгээ хорооныхоо хурлын протоколтой хамт Нийгмийн бодлогын байнгын хороонд өгвөл яасан юм бэ, Нийгмийн бодлогын байнгын хороо үүн дээр жижигхэн ажлын хэсэг гаргаад үнэхээр энэ асуудал тийм байгаа бол шийдээд.

Р.Бурмаа: - Хамтарсан ажлын хэсэг бас.

Д.Лүндээжанцан: - Байж болно, манайхаас оролцож болно.

Р.Бурмаа: - Яагаад гэвэл энэ иргэн хуулийн хэрэгжилтийг хянах талаар Засгийн газар ажиллахгүй байна гэдэг дээр өргөдөл гаргачихаад байна. Хоёр агуулгатай байгаад байна. Тэгэхээр үүн дээр хамтарсан ажлын хэсэг байгуулаад энэ асуудал дээр бид нар яг иргэний өргөдлийн араас хөөцөлдөөд явж байгаа гэдгээр манайх бас баймаар байгаа юм.  Нөгөө мэргэжлийн чиг үүргээрээ нөгөө Байнгын хороотойгоо нийлээд явбал.

Д.Лүндээжанцан: - Тийм, зүгээр шилжүүлээд орхиж болохгүй л дээ.






Р.Бурмаа: - Өмнө нь үүнийг яам руу шилжүүлээд өгөхөөр яам болохоор зөрчилдөөгүй гээд байгаа байхгүй юу. Тэгэхээр иргэний энэ гомдлыг аваад судлахаар бас үндэслэлтэй харагдаад байгаа байхгүй юу. Үүн дээр ажлын хэсэг гаргаад тухайн Засгийн газрын тогтоолуудыг хүчингүй болгодог юм уу, Засгийн газарт даалгавар өгч хуульд нийцсэн тогтоол гаргах ажлыг нь хийлгэх хэрэгтэй байгаа юм. Н.Батцэрэг гишүүн.

Н.Батцэрэг: - Сая чухал кейс боллоо л доо, ярьж байхад бид нар нийгмийн даатгалын шимтгэл, хууль эрх зүйн орчин руу яваад өгч байна. Эв санааны нэгдэл рүү ороод яваад өгч байна, яг Нийгмийн бодлогын байнгын хороон дээр өргөн баригдсан хууль асуудлын хүрээнд ярьж байгаа юм шиг энэ үүднээс юу харагдаж байна вэ гэвэл Өргөдлийн байнгын хороо бол саяынх шиг хууль эрх зүйн орчин дутуу, төсөв хөрөнгө нь дутуу, тодорхой Засгийн газрын чиг үүрэг дотор нь дутуу юм байвал бид нар үүнийг нь нөхөөд холбогдох Байнгын хороо, байгууллага руу өгнө. Чиг үүрэг нь байгаа, хэрэгжүүлэх бүтэц нь байгаа, бүтцэд ажиллах цалинг нь батлаад өгчихсөн байхад тэнд ажил яваагүй байх юм бол харин хариуцлага. Ерөөсөө ийм хоёр зүйл шүү дээ, бид нарын ярих юм. Түрүүний гишүүдийн яриад байсан яг үүн дээр шууд хариуцлага арай албан тушаалтан харагдахгүй байж мэдэхээр байна. Харин Засгийн газар өөрийнхөө эрх мэдлийн хүрээнд тогтоогоод явчих юм дээр бол асуудал арай жаахан эрх зүйн зөрчилтэй орчин байх шиг байна л даа, ярианаас тэгж харагдаж байна. Үүнийг Нийгмийн бодлогын байнгын хороо руу өгөөд хамтарсан ажлын хэсэг гаргая. Бид нар үүнийг танайх руу өгч байна гэх биш, гарцаа хамт хэлбэл зүгээр байна хамтарсан ажлын хэсэг гаргаад ингэж хийлээ гэдэг юм уу, магадгүй хамтарсан ажлын хэсэгт орох гишүүдийнхээ нэрийг ч хамт өгөөд ийм маягаар явбал. 

Р.Бурмаа: - Тэгвэл үүн дээр хоёр дахь асуудал маань нийгмийн даатгалтай холбоотой юм. Тэгэхээр нэгдсэн нэг ажлын хэсэг байгуулвал ямар вэ? Хоёр дахь асуудлаа хэлэлцчихээд. Энэ дээр хамтарсан ажлын хэсэг байгуулъя гэж тогтчихоод яг бүрэлдэхүүнд нь хэн байх вэ гэдгийг хоёр дахь өргөдөл ярьсны дараа шийдвэл ямар вэ? 

Хэд хэдэн иргэдийн өргөдөл байгаа. Цэргийн тэтгэвэр тэтгэмжийн тухай хуулийн 6.2, 6.3, 6.4 дэх заалт нь Нийгмийн даатгалын сангаас олгох тэтгэвэр тэтгэмжийн тухай хуулийн 3.3 дахь заалттай уялдахгүй байна гэдгээр 3 иргэн өгсөн байсан. Чимэдцэрэн, Ш.Одонгэрэл, Ж.Мягмаржав гэж гурван иргэний өргөдөл байгаа. Энэ өргөдлийн асуудлаар Н.Батцэрэг гишүүн танилцуулна. 

Н.Батцэрэг: - Баяралаа. Иргэн Ш.Одонгэрэл, Ж.Мягмаржав нараас Цэргийн албан хаагчийн тэтгэвэр, тэтгэмжийн тухай хуулийн зарим зүйл, заалт хэрэгжихгүй байгаагаас иргэд хохирч байгаа тухай өргөдлийг манай Өргөдлийн байнгын хороонд ирүүлсэн байна.

Өргөдлийн дагуу судлан үзэхэд Цэргийн тэтгэвэр, тэтгэмжийн тухай хуулийн 6.3, 6.4-р заалт хэрэгжихгүй цэргийн алба хаагчаар тэтгэвэр тогтоолгосон иргэд урьд нь энгийн байгууллагад ажиллаж нийгмийн даатгалын шимтгэл төлсөн боловч хожим тэтгэвэр тогтоолгоход тэдгээр энгийн байгууллагад ажилласан жилийг алба хаасан жилүүдэд хамтатган тэтгэврээ тогтоолгож чадахгүй нийгмийн даатгалын сангаас тэтгэвэр  авах эрх үүсэх насанд хүртэл хугацаанд ажилласан жилдээ тохирох тэтгэвэр тогтоолгож чадахгүй  хохирсоор байна. 

 Цэргийн албан хаагчийн тэтгэвэр, тэтгэмжийн хуульд нэмэлт, өөрчлөлт оруулах тухай хуулийг 2010.07.02-нд батлан цэргийн албан хаагчид энгийн байгууллагад болон цэргийн алба хаасан жилийг нэгтгэн тэтгэвэр тогтоолгох боломжтой болсон. Эдгээр заалтуудыг буцаан хэрэглэх тухай хуулийн зохицуулалт байхгүй тул хуульд өөрчлөлт орохоос өмнөх энгийн болон цэргийн алба хаасан жилийг хооронд нь хөрвүүлэн тооцохгүй байна. 


Иймээс Цэргийн албан хаагчийн тэтгэвэр, тэтгэмжийн тухай хуулийн 6.3, 6.4 дэх заалтуудыг 2010 оноос өмнөх энгийн байгууллагад ажилласан цэргийн алба хаасан жилийг нэгтгэн тэтгэвэр тогтоохгүй байгаа нь Үндсэн хууль болон бусад хуульд нийцэж байгаа эсэхийг хянан үзэх шаардлагатай байна.

Иймд Байнгын хорооноос иргэн Ш.Одонгэрэл, Ж.Мягмаржав нараас ирүүлсэн өргөдөлд дурдсан асуудлыг судалж, хэрхэн шийдвэрлэх талаар хэлэлцэж өгнө үү. 

Анхаарал тавьсанд баярлалаа.

Р.Бурмаа: - Эдгээр иргэд Л.Эрдэнэчимэг гишүүн, Өргөдлийн байнгын хороонд гээд хаяглаад ирсэн өргөдлүүд байгаа. Уг өргөдлийн дагуу Хүн амын хөгжил, нийгмийн хамгааллын сайд, Батлан хамгаалахын сайд нарт энэ тухай албан бичгүүдийг явуулсан. Албан бичгийн хариуд 2012 оны 12 сарын 03 тоотоор хариу өгсөн байгаа юм. Хүн амын хөгжил, нийгмийн хамгааллын яамны Төрийн нарийн бичгийн дарга, уг асуудлыг нэг мөр тодорхойлох, зохицуулалтыг эрх зүйн хүрээнд шийдвэрлэхээр Батлан хамгаалах яамтай хамтарсан ажлын хэсгийг байгуулахаар ажиллаж байна гэж ирүүлсэн. Бараг жил болж байна. Уг ажлын хэсэг нь байгуулагдаагүй байна. Тэгэхээр асуудлыг Байнгын хороо бүрэн эрхийнхээ хүрээнд авч хэлэлцээд, холбогдох хуулийн уялдааг хангуулах талаар үүрэг даалгавар өгөх, үгүй бол ажлын хэсэг байгуулаад ажиллах уу гэдэг чиглэлээр ярья. Тэгээд энэ дээр иргэд хохироод байгаа юм байна. Тухайлбал: цэргийн албан хаасан гэдгээрээ жилээ тооцуулъя гэхээр тэр нь тооцдоггүй, 50 настай цэргийн алба хааснаараа тэтгэвэрт гарчихлаа гэхэд Ш.Одонгэрэл гэж иргэн хэлэхэд 55 нас хүртэл 5 жилийн хугацаанд тэтгэврээ тогтоолгож чадахгүй хохирч байгаа асуудлыг яриад байгаа юм. Үүн дээр Нийгмийн даатгалынхнаас ажлын хэсэг байгуулна гэсэн яагаад байгуулаагүй байгаа вэ?

Ц.Дашдондог: - Ажлын хэсгийн хувьд яаман дээр байгуулагдах байх. Нийгмийн даатгалын байгууллагуудын хувьд цэргийн алба хаасны тэтгэвэр, тэтгэмжийн хуульд зааснаар энэ хуулийг гэрээний дагуу цэргийн тэтгэвэр тогтоох харилцааг Нийгмийн даатгалын байгууллага Батлан хамгаалах яамтай байгуулсан гэрээний дагуу хэрэгжүүлж байгаа. Хуульд бол анги салбарууд нь цэргийн алба хаасны тэтгэвэр тэтгэмжийг тогтоох бодлого нь бол Батлан хамгаалах яам дээр явдаг. Хэрэгжүүлэх үүрэг нь бол зөвхөн тэтгэвэр тогтоох харилцааг нийгмийн даатгалын байгууллага хэрэглэж байгаа. 6.4 гэдэг үнэхээр зөрчилтэй байгаа, манайд ч гэсэн олон өргөдөл ирж байгаа. Гол нь иргэний энгийн байгууллагад ажилласан нэг жил, 6 сар цэргийн албанд ажилласнаар тооцож болно гэж заачихаад энэ хугацааг нь нийгмийн даатгалын хугацаанд оруулж тооцоод Нийгмийн даатгалын сангаас олгох тэтгэвэр тэтгэмжийн хуулийн дагуу өндөр насны тэтгэвэр тогтоож болно гээд заачихсан. Тэгэхээр Нийгмийн даатгалын сангаас олгох тэтгэвэр тэтгэмжийн тухай хуульд цэргийн хугацаа гэсэн заалт байхгүй. Цэргийн байгууллагад ажиллаж байгаа хүн нийгмийн даатгалын шимтгэл төлдөггүй. Ингээд энэ харилцааг бид нар хэрэгжүүлж чадахгүй байгаа юм. Гэхдээ 6.3-тай нь уялдуулан хэрэгжүүлж байгаа юм. Яаж хэрэгжүүлж байгаа юм бэ гэхээр 6.3-ыг хэрэгжүүлж яваа. Хүн 60, 55, 50 нас хүрээд цэргийн жилийн энгийн жилтэйгээ нэгтгэн тооцуулаад нэг тэтгэвэр авч болно, эсвэл цэргийн байгууллагад ажиллаж байгаа хувь тэнцүүлсэн байдаг юм уу бүрэн тэтгэвэр авч байгаад энгийн байгууллагад ажилласан байх юм бол 55, 60 нас хүрээд энгийн тэтгэврийг бас зэрэг авч болно. Өөрөөр хэлэх юм бол хоёр өөр төрлийн сангаас гарч байгаа, нэг нь улсын төсвөөс нөгөөдөх нь Нийгмийн даатгалын сангаас гарч байгаа учраас 2 төрлийн тэтгэврийг зэрэг авч яваа. Энэ асуудлыг 2010 оны 07 дугаар сарын 02-нд гарсан хууль, 09 дүгээр сарын 16-наас хэрэгжсэн энэ хуулийн хүрээнд бол энэ асуудлыг шийдээд явж байгаа. Энд өгсөн өргөдөл дээр ч гэсэн Ш.Одонгэрэл гэдэг хүн бол ийм байдлаар тогтоолгох бололцоотой байна лээ. 1957 онд төрсөн, 2007 онд тэтгэврээ тогтоолгосон, 15 жил энгийн байгууллагад ажилласан, 14 жил 8 сар цэргийн байгууллагад ажилласан, цэргийн хувь тэнцсэн тэтгэврийг одоо авч яваа юм байна лээ. Энэ өргөдлийг Өргөдлийн байнгын хороо, ажлын хэсгийнхэн бид нарт өгсөн л дөө. Өргөдлийг бид нар уншиж үзсэн. Энэ дээр регистрийн дугаар байхгүй байсан учраас бааз руу ороод энэ хүн одоо яг хэдэн төгрөгийн тэтгэвэр авч байна гэдгийг шалгаж чадсангүй. Хэрвээ 15 жилд 55 нас хүрчихсэн байгаа бол 15 жилдээ хувь тэнцүүлсэн тэтгэвэр тогтоолгоод цэргийнхээ хувь тэнцүүлсэн тэтгэврийг энгийн хувь тэнцүүлсэн тэтгэврийг зэрэг аваад явах бололцоотой. Эсвэл  цэргийнхээ жилийг.

Р.Бурмаа: - Цэргийн наснаас 55 нас хүртэл хугацаанд энэ тэтгэврээ авч чадахгүй хохирчихоод байгаа юм.

Ц.Дашдондог: - Тэр хугацаанд өөрөөр хэлбэл 20 жил хүрээгүй байгаа тохиолдолд 4 хүүхэдтэй 50 настай бол 20 жил ажиллаж байж тэтгэвэр тогтоолгоно. 55 нас хүрч байж 10-19 жил ажилласан бол хувь тэнцүүлэн тэтгэвэр тогтоолгох эрхтэй. Энэ эрх үүсэхгүй байгаа учраас 50-55 насны хооронд ямар нэгэн.

Р.Бурмаа: - 1 жилийг 1.6 жилээр тооцох гэдэг юм чинь үүнд орж ирэхгүй байгаа болохоор энэ хүн чинь хохироод байна.

Ц.Дашдондог: - Орж байгаа, өөрөөр хэлэх юм бол энгийн байгууллагаар өө цэргийн алба хаасны тэтгэвэр тогтоолгож байгаа хүн өөрөө хүсээд өргөдлөө гаргаад цэргийнхээ нэг жилийг 1.6 сараар энгийн байгууллагад ажилласан гэж тооцуулъя гэх юм бол эрх нь нээлттэй байгаа. Гэхдээ тэр хүний хувьд нийгмийн даатгалын сангаас олгох хуулийн болзол хангах ёстой, 60 нас хүрсэн юм уу, 55, 50 нас хүрсэн байх ёстой. Цэргийн 25 жилийг нь 1.6-аар үржүүлээд..

Р.Бурмаа: - Гэхдээ хуулийн зохицуулалт нь хоорондоо зөрчилтэй байгаа гэдгийг өөрөө хүлээн зөвшөөрч байна тийм ээ?

Ц.Дашдондог: - Ганцхан 6.4-ийн хувьд хэрэглэхэд төвөгтэй байгаа, Ж.Мягмаржав гуай яг томьёолоод хэлчихсэн байна лээ л дээ. Энгийн жилийг цэргийн жилд шилжүүлээд цэргийн алба хаасны тэтгэвэр тэтгэмжийн тухай хуулиар бодно гэж өөрчилмөөр байна гээд. Тэгэх юм бол ямар нэгэн байдлаар асуудал үүсэхгүй. Өөрөөр  хэлбэл цэргийн 14 жилтэй Ш.Одонгэрэлийн хувьд 14 жил дээрээ 7 жилээ нэмүүлээд цэргийн бүрэн тэтгэврийн эрх энд үүсээд явах бололцоо байгаа байхгүй юу. Энэ асуудлаар бид Батлан хамгаалах яаманд чиглэл өгч бичиг явуулсан үүний хариу ирээгүй. Ямар ч байсан 6.4-ийг хэрэглэхдээ 6.3-тай нийцүүлэн хэрэглэнэ гэсэн орон нутгийнхаа нийгмийн даатгалын байгууллагад чиглэл өгөөд хэрэгжүүлээд эхэлж байгаа.

Р.Бурмаа: - Холбогдох яамдаас ажлын хэсэг гараагүй байгаа учраас мэргэжлийн Байнгын хороотойгоо нийлээд ажлын хэсэг өмнөх өргөдөлтэйгөө нийлүүлээд ажиллаж болохоор харагдаад байгаа юм. Д.Лүндээжанцан гишүүн.

Д.Лүндээжанцан: - Яг үүнийг би 1 өдөр баахан ярьсан л даа. Хууль сахиулагчийн эрх зүйн байдлын хууль орж ирсэн шүү дээ. Энэ дээр цэргийн тэтгэвэр тэтгэмжийн хууль, цагдаа, мөрдөн, тахар гээд яг адилхан байж байгаа, онцгой байдал. Энэ дээр энгийн байгууллагад 10 ажил ажиллаад дараа нь 20 жил цэргийн байгууллагад ажиллаад, тэгээд тэтгэвэрт гарах насны дээд хязгаарыг 50 гээд хатуу тогтоогоод байгаа байхгүй юу. 50 настай шууд гар гээд 50 насаар шууд гаргачихаар чинь нөгөө цэргийн албанд ажилласан жил 20  болчихоод байдаг, энгийн 10 байдаг, тэрийг нь яах вэ 25-аар цэргийн тэтгэвэр тогтоолгож болох нь байна шүү дээ, таны ярианаас тэгж ойлголоо шүү. Эд нар чинь бас кейс бодоод тэгээд даалгавар өгчихөөд байж байна л даа. Ингээд тэтгэврийнх нь хэмжээг яаж бодох вэ гээд Хууль сахиулагчийн эрх зүйн байдал дээр хэдэн байгууллага чинь ороод ирж байгаа. Хуучин хүчний байгууллага гэдэг нэртэй байсан одоо болохоор Хууль сахиулагчийн байгууллага, Батлан хамгаалах, Хилийн цэрэг бол тусдаа явна. Ийм нөхцөл байдлууд гараад байгаа юм. Яг цэргийн тэтгэвэр тэтгэмжийн хуулиас өөрчлөлтгүйгээр Хууль сахиулагчийн эрх зүйн байдлын хуульд 6 дугаар бүлэг болгож, тэгэхээр Р.Бурмаа гишүүн, Ш.Түвдэндорж дарга бол хоёулаа манай ажлын хэсгийн гишүүд юм байна лээ шүү дээ, Н.Батцэрэг гишүүн байсан уу, үгүй юу. Ингээд харин нэг сумаар хоёр туулай буудаж байгаа гэдэг шиг Ж.Батзандан гишүүн бүх хуулийн ажлын хэсэгтэй шүү. Ингээд нэг сумаар хоёр туулай буудаж байгаа гэдэг шиг тэр хэсгийг ярих үед энэ кейс яг орж ирэхээр юм байна лээ. Гүйцэтгэх ажилтан 50 нас, удирдах албан тушаалтан 55 гээд шууд гаргахаар захиргааны журмаар зааж байгаа юм. Гэтэл би бол энэ хүмүүс чинь миний цэргийн хугацаа дуусаагүй учраас би яахаараа 55 нас хүртэл байж болдоггүй юм бэ гээд яриад байдаг юм байна лээ. Тэгээд би хохирох гээд байна 25 жилээ гүйцээгээд цэргийн бүрэн тэтгэвэр авмаар байна гээд эрэгтэй хүний хувьд ярьж байна. Тэгтэл ажлын хэсэг эрх ашиг, мэргэжлийн онцлог 50 насаар гаргана гээд заачихсан. Энэ хугацаа нь хүрээгүй байдаг, тэгээд цаад хүн гомдолтой байгаад байдаг, миний цэргийн тэтгэврийн насны ажилласан жил хүрэхгүй байна, гэтэл намайг хүчээр тэтгэвэрт гаргаж байна, 55 нас хүрээд яагаад гарч болдоггүй юм бэ гээд үүнд бид нар хуульд хариу өгөх шаардлага гараад тэгээд үүнтэй холбогдуулаад ажлын  хэсэг гаргаад, үүнд нэг их том ажлын хэсэг хэрэггүй л дээ. Тэгээд хариуг нь өгөөд их бага боловч яг амьдрал дээр энэ асуудал байнга гарч ирээд болохгүй байгаа юм. Энгийн байгууллагад 7, 8 жил ажиллаад сүүлийн жилүүдэд нь цэргийн байгууллагад ажилласан чинь хоёрын хооронд хугацаа дутуу байхад тэтгэвэрт гаргах гэлээ гээд ингээд байдаг ийм гомдол мөнхийн яваад байгаа учраас үүнийг яаж хэрхэн зохицуулах вэ гэдгийг бодох хэрэгтэй байна. 

Н.Батцэрэг: - Би асууя, манай тэр даргын тайлбарласнаар Цэргийн тэтгэвэр тэтгэмжийн тухай хуулийн 6.3-аар бол одоо өргөдөл гаргасан иргэн Ш.Одонгэрэл тэтгэврийн хувьд хохиролгүй байхаар гэж хариулчих шиг боллоо тийм үү? Тийм бололцоо байгаа юм шиг байна тийм ээ?

Ц.Дашдондог: - Тийм, Ш.Одонгэрэлийн хувьд сонголт байгаа, эсвэл 55 нас хүрчихсэн учраас цэргийнхээ жилийг энгийн жил рүү 1 жил 6 сараар таны саяын хэлж байгаа 6.3-аар оруулаад дээр нь 15 жилээ нэмүүлээд тэтгэвэр тогтоох бололцоо байгаа. Тэгэхдээ энэ хүний хувьд өөрт нь ашиггүй байгаа юм. Хувь нь бага гарч байна лээ. Нийтдээ бодоод үзэхээр 38 жил болж байгаа юм, 14 жилийг 1.6-аар үржүүлээд 21 жил, 15 жилийг нь нэмэхээр 36 жил болоод 20 жилийг нь 45 хувиар, 20-оос илүү ажилтанд нь жил тутам 1.5-аар өргөсгөхөөр 69 хувь болж байна лээ. Тэгэхээр цэргийн тэтгэвэр өнөөдөр 80 хувиар тогтоогдож байгаа. Тийм учраас энэ хүний хувьд бол 55 нас хүрчихсэн байгаа учраас цэргийнхээ хувь тэнцүүлсэн тэтгэврийг аваад дээр нь энгийн тэтгэвэр 15 жил ажилласандаа бас хувь тэнцүүлсэн тэтгэвэр аваад хувь тэнцүүлсэн тэтгэврийн доод хэмжээ 145200 төгрөг хамгийн багадаа, дээр нь цэргийнхээ хувь тэнцүүлсэн тэтгэврийг аваад явах нь өөрт нь ашигтай юм байна гэж харж байсан өргөдлөөс харахад. 

Н.Батцэрэг: - Ер нь иймэрхүү өргөдлийг манай Байнгын хороон дээр энэ хоёр  дээр ярьж байна. Та нар дээр хэр олон байна иймэрхүү тэтгэврээр хохирч байна гэж үзээд өргөдөл гаргадаг иргэд хэр олон байна. 

Ц.Дашдондог: - Ер нь мэр сэр бий, гэхдээ 6.3-аар хүсэлтээ гаргаад явж байгаа хүмүүсийн гомдол барагдаж байгаа. Гагцхүү цэргийн хувь тэнцүүлсэн тэтгэвэртэй байж байгаад дээр нь энгийн байгууллагад ажилласан хүнд цэргийн бүрэн тэтгэвэр олгоё гэхээр 6.3, 6.4 дээр очоод гацаад байгаа байхгүй юу. Энгийн жилийг цэргийн жилд шилжүүлдэг мөртлөө цэргийн хуулиар биш даатгалын хуулиар..

Н.Батцэрэг: - Ж.Мягмаржав гуай өөрөө томьёолсон санал ирүүлчихсэн юм байна шүү дээ. Цэргийн байгууллагад ажилласныг нь тооцохоор яваад өгөхөөр энэ зөрчил байхгүй болчих юм. 

Ц.Дашдондог: - Байхгүй болчихно. 

Р.Бурмаа: - Өөр санал байна уу гишүүдээс? Алга байна. Хамтарсан ажлын хэсэг байгуулаад саяынх чинь дандаа нийгмийн даатгалтай холбоотой асуудал оруулаад байна шүү дээ. Хоёр багц өргөдлийг нийлүүлээд үүн дээрээ дараагийн хуралдаанд энэ асуудлыг оруулж ирье. Ажлын хэсгийн ахлагчаар хэнийг томилох уу? Д.Лүндээжанцан гишүүнийг? Саяын хуультайгаа холбочих. Гишүүдээс өөр хэн байх вэ? Ж.Батзандан гишүүн орох уу? Н.Номтойбаяр гишүүнийг оруулъя, энэ чиглэлээр ажил хариуцсан байгаа. 3 хүн, дээрээс нь нэмээд ажлын аппарат бэлдэж өгнө. Энэ ажлын хэсгийг байгуулсан тогтоолыг баталъя. Дэмжиж байгаа гишүүд гараа өргөнө үү?

9-өөс 9.

Горимын санал Ж.Батзандан гишүүн хэлнэ.

Ж.Батзандан: - Ер нь цаашид Өргөдлийн байнгын хороон дээр иргэдээс ирсэн өргөдлийг хэлэлцэж байхдаа хэрвээ хувийн болон албаны нууц байхгүй бол  тэр аймгийн тэр сумын иргэн түүнээс ирсэн ийм өргөдөл байна гэж ингэж ярьж байх нь илүү зөв болов уу гэж бодож байна. Цаашид бас боломж байгаа бол Өргөдлийн байнгын хорооны хуралд холбогдох өргөдөл гаргасан иргэдийг оролцуулж холбогдох байгууллагуудаас нь асуулт тавих, харилцан ярилцах ийм бололцоо боломжийг нь суулгаж байвал зүйтэй болов уу гэж харагдаж байгаа юм.

Р.Бурмаа: - Өөрсдөөс нь асууж байгаад болъё, зарим иргэд хувийн асуудал гэдэг юм уу нэрээ нууцлахыг хүсдэг. Хэрвээ зөвшөөрөх юм бол нэрийг нь бүтэн дурдаад тэгээд өөрсдийг нь оролцуулах ажил зохион байгуулж байя. Ж.Батзандан гишүүний горимын саналыг хүлээж авлаа. Хүрэлцэн ирсэн гишүүд болон Нийгмийн даатгалын газрын төлөөлөгчдөд талархал илэрхийлье. Өргөдлийн байнгын хорооны хуралдаан дууслаа. 

Соронзон хальснаас буулгасан:

ПРОТОКОЛЫН АЛБАНЫ

ШИНЖЭЭЧ                                                                              М.НОМИНДУЛАМ  

